ޔައުމިއްޔާ

ޕެޓިޝަން ކޮމިޓީގެ 2 ވަނަ ބައްދަލުވުން. (13.04.2010)

އިދާރީމޭޒުން ވާހަކަދެއްކެވުން:

އައްސަލާމްޢަލައިކުމް. ޕެޓިޝަން ކޮމިޓީގެ ފުރަތަމަ ބައްދަލުވުމަށް ހުރިހާ މެންބަރުންނަށް މަރުޙަބާ ދަންނަވަން. މި ވަގުތު ކޮމިޓީ އަށް ކޮމިޓީގައި ހިމެނިވަޑައިގަންނަވާ ހުރިހާ މެންބަރުން ވަޑައިގެން އެބަ ތިއްބެވި. މިއަދު މި އޮތީ މުޤައްރިރާއި މުޤައްރިރުގެ ނައިބު ހޮވުން. މުޤައްރިރަށް، މި ޕެޓިޝަން ކޮމިޓީގެ މުޤައްރިރަކަށް ހުންނަވަން ފެނިވަޑައިގަންނަވާ މެންބަރެއްގެ ނަން ހުށަހެޅުމަށް އަޅުގަނޑު ފުރުޞަތު ހުޅުވާލަން. ނާޒިމް. 
މަޑަވެލި ދާއިރާގެ މެންބަރު މުޙައްމަދު ނާޒިމް ވާހަކަދެއްކެވުން:

`. އަޅުގަނޑު ހުށަހަޅަން ދިއްދޫ ދާއިރާގެ ޢިއްޒަތްތެރި މެންބަރު އަޙުމަދު ސަމީރުގެ ނަން. 
ފުވައްމުލަކު އުތުރު ދާއިރާގެ މެންބަރު މުޙައްމަދު ރަފީޤު ޙަސަން ވާހަކަދެއްކެވުން: 

އަޅުގަނޑު ހުށަހަޅަން އުނގޫފާރު ދާއިރާގެ ޢިއްޒަތްތެރި މެންބަރު ޑރ.އަފްރާޝީމުގެ ނަން. 
ހިތަދޫ މެދު ދާއިރާގެ މެންބަރު މުޙައްމަދު ރަޝީދު ވާހަކަދެއްކެވުން:
މަޑަވެލި ދާއިރާގެ ޢިއްޒަތްތެރި މެންބަރު މުޙައްމަދު ނާޒިމު ހުށަހެޅުއްވި ހުށަހެޅުއްވުމަށް އަޅުގަނޑު ތާއީދުކުރަން. 
އިނގުރައިދޫ ދާއިރާގެ މެންބަރު ޙަމްދޫން ޢަބްދުﷲ ޙަމީދު ވާހަކަދެއްކެވުން:

ފުވައްމުލަކު އުތުރު ދާއިރާގެ މެންބަރު މުޙައްމަދު ރަފީޤު ޙަސަން ހުށަހެޅި ހުށަހެޅުމަށް އަޅުގަނޑު ތާއީދުކުރަން. 
އިދާރީމޭޒުން ވާހަކަދެއްކެވުން:

އާދެ، ދެ ނަމަކަށް، ދެ ނަމެއް ހުށަހެޅި ދެ ނަމަކަށް ތާއީދު ލިބިފައި ވަނީ. ފުރަތަމަ ހުށަހެޅި ތާއީދު ލިބިފައިވާ ނަމަށް އަޅުގަނޑު ވޯޓަށް އަހާނަން. އެއީ ދިއްދޫ ދާއިރާގެ ޢިއްޒަތްތެރި މެންބަރު އަޙުމަދު ސަމީރު މި ކޮމިޓީގެ މުޤައްރިރަކަށް ހުންނެވުމަށް. ފެނިވަޑައިގަންނަވާ ގޮތަކަށް މެންބަރުން ވޯޓުދެއްވުމަށް އެދެން. (ވޯޓުދެއްވުން). އާދެ، 5 މެންބަރުން އިނގޭތޯ. ދެން މި އޮތީ އުނގޫފާރު ދާއިރާގެ މެންބަރު އަފްރާޝީމް ޢަލީ ކޮމިޓީގެ މުޤައްރިރަކަށް ހުންނެވުމަށް ފެނިވަޑައިގަންނަވާ ގޮތަކަށް ވޯޓުދެއްވުން އެދެން. (ވޯޓު ދެއްވުން).  6 މެންބަރުން. އެހެންވީމާ، މުޤައްރިރަކަށް ހޮވުމަށް ބޭނުންވާ އަދަދަށް ވޯޓު ލިބިފައިވާތީ އަފްރާޝީމް ޢަލީ މުޤައްރިރަކަށް ހޮވުނީ ކަމަށް. އާދެ، ނާޒިމު. (ވަގުތުކޮޅަކަށްފަހު). އާދެ، މުޤައްރިރުގެ ނައިބެއް ވެސް ހޮވަންޖެހޭ މި ކޮމިޓީގެ މި ބައްދަލުވުމުގައި. އެހެންވީމާ، މި ކޮމިޓީގެ މުޤައްރިރުގެ ނައިބަކަށް ހުންނެވުމަށް ނަން ހުށަހެޅުމަށް އަޅުގަނޑު ފުރުޞަތު އަރުވަން. މުޙައްމަދު ރަޝީދު.
ހިތަދޫ މެދު ދާއިރާގެ މެންބަރު މުޙައްމަދު ރަޝީދު ވާހަކަދެއްކެވުން:
އަޅުގަނޑު ހުށަހަޅަން ޒުބައިރުގެ ނަން. 
އުނގޫފާރު ދާއިރާގެ މެންބަރު އަފްރާޝީމު ޢަލީ ވާހަކަދެއްކެވުން:

އަޅުގަނޑު ހުށަހަޅަން ގަމު ދާއިރާގެ ޢިއްޒަތްތެރި މެންބަރު ޔޫސުފު ޢަބްދުލްޣަފޫރު. 
ފުވައްމުލަކު އުތުރު ދާއިރާގެ މެންބަރު މުޙައްމަދު ރަފީޤު ޙަސަން ވާހަކަދެއްކެވުން: 

އަޅުގަނޑު ޑރ.އަފްރާޝީމުގެ ހުށަހެޅުއްވުމަށް ތާއީދުކުރަން. 

ހޯރަފުށި ދާއިރާގެ މެންބަރު އަޙްމަދު ރަޝީދު ވާހަކަދެއްކެވުން:

އާދެ، އަޅުގަނޑު ދުވާފަރު ދާއިރާގެ މުޙައްމަދު ޒުބައިރުގެ ނަންފުޅަށް ތާއީދުކުރަން. 
އިދާރީމޭޒުން ވާހަކަދެއްކެވުން:
އާދެ، ދެ ނަމެއް ހުށަހެޅި ތާއީދު ލިބިފައި މި ވަނީ. އެންމެ ފުރަތަމަ ހުށަހެޅި ތާއީދު ލިބިފައިވަނީ ގަމު ދާއިރާގެ ޢިއްޒަތްތެރި މެންބަރު ޔޫސުފް ޢަބްދުލްޣަފޫރުގެ ނަންފުޅަށް. އެހެންވީމާ، ޔޫސުފް ޢަބްދުލްޣަފޫރު މި ކޮމިޓީގެ މުޤައްރިރުގެ ނައިބުގެ ގޮތުގައި ހުންނަވަން ފެނިވަޑައިގަންނަވާ ގޮތަކަށް ވޯޓުދެއްވާ. (ވޯޓުދެއްވުން). އާދެ، 6 މެންބަރުންގެ ވޯޓެއް ލިބިލައްވައިފި. އެހެންވީމާ، 6 މެންބަރުންގެ ވޯޓު ބޭނުން ވެސް ވަނީ. ދެން އެހެންވީމާ، އެ ފާސްވީ ކަމަށް އަޅުގަނޑު ނިންމަން. ޔޫސުފު ޢަބްދުލްޣަފޫރު ނައިބަކަށް ހޮވުނީ. އަފްރާޝީމް ރިޔާސަތާ ހަވާލުވެ ވަޑައިގަތުމަށް ދަންނަވަން. 
(ވަގުތުކޮޅަކަށްފަހު)

ރިޔާސަތުން  ވާހަކަދެއްކެވުން:

`. އައްސަލާމް ޢަލައިކުމް. އެންމެ ފުރަތަމަ ވެސް ހުރިހާ ބޭފުޅުންނަށް އަޅުގަނޑު މުޤައްރިރަކަށް ހޮއްވަވައިދެއްވީތީ ވަރަށް ބޮޑަށް ޝުކުރު ދަންނަވަން. އޭގެ ފަހުގައި އަޅުގަނޑުމެން މި ކޮމިޓީގެ މަސައްކަތް ކުރުމަށްޓަކައި އެންމެ ފުރަތަމަ ކޮށްލަންޖެހޭ ކަންތައްތަކެއް ހުރޭ. އޭގެ ތެރޭގައި ފުރަތަމަ ކަމަކަށް އަޅުގަނޑު މި ގަސްތުކުރަނީ ކޮމިޓީ ބާއްވާނެ ވަގުތުތަކާއި ދުވަސްތައް ނުވަތަ ދުވަސްތަކާއި ވަގުތުތައް ކަނޑައެޅުން. އެހެންވީމާ، މި މައުޟޫޢު ހުށަހަޅާލަން ޢިއްޒަތްތެރި މެންބަރުންނަށް ފެނިވަޑައިގަންނަވާ ގޮތަކަށް ވާހަކަފުޅު ދެއްކެވުމަށް. 
ދިއްދޫ ދާއިރާގެ މެންބަރު އަޙުމަދު ސަމީރު ވާހަކަދެއްކެވުން:

އާދެ، މަރުޙަބާ ރިޔާސަތަށް އަފްރާޝީމް ހޮއްވަވައިދެއްވި ހުރިހާ ބޭފުޅުންނަށް ވެސް. އަދި އަފްރާޝީމަށް ވަރަށް ބޮޑަށް މަރުޙަބާ ދަންނަވަން. އަޅުގަނޑު ހިތަށްއަރަނީ މިހާރު މި ކޮމިޓީގެ މިހާރު އަޅުގަނޑުމެންނަށް މި މަސައްކަތް މިހާ ލަހުން އާދެވުނީމަ ވަރަށް ގިނަ ކޮމިޓީތައް މި އޮތީ ވަގުތުތައް ނަގާފައި. އެހެންނަމަވެސް، އަޅުގަނޑު ހިތަށް އަރަނީ އަޅުގަނޑުމެންނަށް މަޖިލީހުގެ މަސައްކަތް އޮންނަ ދުވަސްތަކުގެ ތެރެއިން މެންދުރުފަހުގެ ވަގުތެއްގައި ނަމަވެސް އަޅުގަނޑުމެންނަށް ޕެޓިޝަން ކޮމިޓީގެ ޖަލްސާތައް ނުވަތަ ބޭއްވޭ ގޮތް ވެއްޖިއްޔާ ފަސޭހަވެގެން ހިނގައިދާނޭ. އެހެންވީމާ، އެކަހަލަ ވަގުތަކަށް ނުވަތަ އެއީ ރޭގަނޑުގެ ވަގުތެއް ކަމުގައި ވިޔަސް އެކަހަލަ ގޮތަކަށް މަޖިލީހުގެ ޖަލްސާތައް އޮންނަ ދުވަސްތަކާ ދިމާވާ ގޮތަށް މި ޕެޓިޝަން ކޮމިޓީގެ ޖަލްސާތައް ބޭއްވުމަކީ ހުރިހާ މެންބަރުންނަށް ވެސް ފަސޭހަފުޅުވާނެ ކަމެއް ކަމަށް ފެންނާތީވެ އެ ގޮތަށް ވިސްނުން ގެންގުޅުން ރަނގަޅުވާނެ ކަމަށް ފެންނާތީ އަޅުގަނޑު އެ ވާހަކަ ދަންނަވާލަން. 
ހިތަދޫ މެދު ދާއިރާގެ މެންބަރު މުޙައްމަދު ރަޝީދު ވާހަކަދެއްކެވުން:
ހޯމަދުވަހު 14:45 އިން 16:15 އަށް މިއަށް ސްލޮޓު ނަގަން. ދެން ދެ ދުވަހު ބާއްވަންޏާ ބުދަ ދުވަހު ހެނދުނު 9:30 އިން 10:30 އަށް މިއަށް ސްލޮޓުނަގަން. އެހެންވެއްޖިއްޔާ ބުދަދުވަހު ހެނދުނު 9:30 އިން 10:30 އަށް. 
(ވަގުތުކޮޅަކަށްފަހު)

ރިޔާސަތުން ވާހަކަދެއްކެވުން:

މިހާރު ކޮމިޓީގެ މަސައްކަތްކުރަން ކޮމިޓީގެ ޢިއްޒަތްތެރި މެންބަރުން މި ކަޑައެޅުއްވީ 2 ދުވަސް. އެއީ ހޯމަ ދުވަހުގެ 14:45 އިން 16:15 އަށް. ދެން އަންގާރަ ދުވަހުގެ 2:00 އިން 4:00 އަށް. އާދެ 2:00 އިން 3:30 އަށް. މާފުކުރައްވާތި. އަންގާރަ ދުވަހުގެ 2:00 އިން 3:30 އަށް. އެހެންވީމާ، އެ ގޮތުން އަޅުގަނޑުމެން ޓޭބަލްކުރާ ވާހަކަ ދަންނަވަން. 

( ވަގުތުކޮޅަކަށްފަހު)

އިނގުރައިދޫ ދާއިރާގެ މެންބަރު ޙަމްދޫން ޢަބްދުﷲ ޙަމީދު ވާހަކަދެއްކެވުން:

އާދެ، އަޅުގަނޑު ހުށަހަޅަނީ... 

ރިޔާސަތުން ވާހަކަދެއްކެވުން:

މިހާރު ދެން އަޅުގަނޑު މި ދަންނަވާލަނީ ތި ބޭފުޅުންނަށް މި ކޮމިޓީގެ ބައްދަލުވުންތައް ހިގާއިރުގައި ކޯރަމެއް އެބަޖެހޭ ކަނޑައަޅަން ގަވާއިދުން. އެހެންވީމާ، ކޯރަމެއް ކަނޑައެޅުމުގައި މެންބަރުންނަށް ފެނިވަޑައިގަންނަވާ ގޮތަކަށް ވާހަކަފުޅުތައް ވިދާޅުވެދެއްވުން އެދެން. ޙަމްދޫން.

އިނގުރައިދޫ ދާއިރާގެ މެންބަރު ޙަމްދޫން ޢަބްދުﷲ ޙަމީދު ވާހަކަދެއްކެވުން:

އާދެ، ޝުކުރިއްޔާ. އަޅުގަނޑު ހުށަހަޅަނީ މި ކޮމިޓީގެ މަޝްވަރާތައް ކުރިޔަށް ގެންދިއުމުގައި ޢާއްމު ބައްދަލުވުންތަކުގައި ކޮމިޓީގެ ޢާއްމު ބައްދަލުވުންތަކުގެ ކޯރަމަކަށް 4 މެންބަރުން. އެއީ 3 ބައިކުޅަ 1 ބަޔަށްވުރެ ގިނަ. 4 މެންބަރުން. އެކަމަކު ކޮމިޓީގެ ނަމުގައި އެއްވެސް ކަމެއް ނިންމާ ކަމުގައި ވަންޏާ ނިންމަން ވާނީ 6 މެންބަރުންގެ ކޯރަމެއް އޮންނަ ބައްދަލުވުމެއްގައޭ. 

ދިއްދޫ ދާއިރާގެ މެންބަރު އަހުމަދު ސަމީރު ވާހަކަދެއްކެވުން:

ހަމްދޫން އެ ހުށަހެޅުއްވި ހުށަހެޅުމުގައި ކޮމިޓީން ކަމެއް ފާސްވި ކަމަށް ބެލެވޭނީ 6 މެންބަރުންނަށް ވުރެ ގިނަ 6 މެންބަރުން ވޯޓު ލައިގެންތޯ ނުވަތަ 6 މެންބަރުން އޮންނަ ކޯރަމެއްގައި ކުރިޔަށް ގެންދާ ގޮތަށް. އާދެ، އަޅުގަނޑު އެ ގޮތަށް ތާއީދުކުރަން.

ފުވައްމުލަކު އުތުރު ދާއިރާގެ މެންބަރު މުޙަންމަދު ރަފީޤު ޙަސަން ވާހަކަދެއްކެވުން:

އާދެ، ދެންމެ ސަމީރު އެ ތާއީދުކުރެއްވީ ޙަމްދޫން ހުށަހެޅުއްވި ހުށަހެޅުމަށް އަޅުގަނޑު ވެސް ބޭނުންވީ އެ ގޮތަށް ހުށަހަޅަން. އެހެންވީމާ، މިހާރު އެ އޮތީ އެކަން ނިމިފައި ކަމަށް އަޅުގަނޑު ދެކެން. ޝުކުރިއްޔާ.

ރިޔާސަތުން ވާހަކަދެއްކެވުން:

މިހާރު ކޮމިޓީގެ މި ކޯރަމަކަށް ގިނަ ބޭފުޅުންނަށް ނުވަތަ ހުރިހާ ބޭފުޅުންނަށް މި ފެނިވަޑައިގަތީ 4. ދެން ކޮމިޓީގެ މަސައްކަތެއް ވޯޓުން ނިންމާ ކަމަށް ވަންޏާ 6 މެންބަރުންގެ ކޯރަމަކުން ނިންމާ ގޮތަށް. އެހެންނޫންތޯ މި ނިންމުނީ. 6 މެންބަރުންގެ ކޯރަމުގެ ޖަލްސާ އަކުން. ދެން މީގެއިތުރުން އަޅުގަނޑު ދެން އިތުރަށް ދަންނަވާލަން ބޭނުން ވާހަކައަކީ ކޮމިޓީ ހިންގުމުގެ ގަވާއިދެއް އަދި ޖެހޭ އަޅުގަނޑުމެން ނިންމަން. އެެހެންވީމާ، އެއަށް ވެސް އަޅުގަނޑު ފުރުޞަތު ހުޅުވާލަން. 

( ވަގުތުކޮޅަކަށްފަހު)

އިނގުރައިދޫ ދާއިރާގެ މެންބަރު ޙަމްދޫން ޢަބްދުﷲ ޙަމީދު ވާހަކަދެއްކެވުން:

އާދެ، އަޅުގަނޑު ފާހަގަކޮށްލަން ބޭނުންވަނީ މިހާރު ބައެއް އެހެން ކޮމިޓީތަކުގެ ހިންގާ ގަވާއިދުތައް އިދާރީ ގޮތުން ކޮމިޓީތަކަށް އެހީތެރިވެ ދެއްވާ ބޭފުޅުން މަސައްކަތް ކުރައްވައިގެން އެބަހުރި ޑްރާފްޓުތަކެއް ވެސް ހައްދަވާފައި އިނގޭތޯ. އެހެންވީމާ، އަޅުގަނޑުގެ އެއް ހުށަހެޅުމަކީ މިހާރު ހައްދަވާފައި އޮތް ޑްރާފްޓެއް މި ކޮޅަށް ގެންނަން. އެ ޑްރާފްޓްގެ އަލީގައި ދެން ސަމީރު ދެންމެ ވާހަކަފުޅު ދެއްކި ފަދައިން މި ކޮމިޓީ އަށް ބޭނުންވާ ގޮތަށް ތަފާތު އުނިއިތުރު ގެންނައުމުގެ މަސައްކަތް އަޅުގަނޑުމެން ކުރިޔަށް ގެންދާނީ. އެކަމަކު މަސައްކަތް ކުރުމަށް ޑްރާފްޓެއް މިހާރު ވަރަށް އަވަހަށް ގެންނެވިދާނެ ކަމަށް އަޅުގަނޑު ލަފާކުރެވެނީ. އަޅުގަނޑުމެންނަށް ޢާއްމު ގޮތެއްގައި ކޮމިޓީތަކުގެ މަސައްކަތަށް ކުރިއަށް ގެންދާއިރު މި ވިދާޅުވެ މަޖިލީހުގެ އިދާރާއިން ވިދާޅުވެފައި އޮވޭ ފުރަތަމަ ގަވާއިދުގެ ކަންތައް ނިންމާށޭ. ދެއްތޯ ގަވާއިދުގެ ކަންތައް ނިންމާ އަދި އެހެން ކަމެއް ވެސް އެބަ އޮވޭ. ގަވާއިދު ނިންމުމުގެ އިތުރުން އަޅުގަނޑު ޤަބޫލުކުރާ ގޮތުގައި މިހާރު ހަވާލުވެފައިވާ މަސައްކަތް  ނިންމާނެ ތާރީޚެއް ތާވަލެއް އެބަ ދޭންޖެހޭ. އެެހެންކަމަށް ވަންޏާ އެއާ ބެހޭ ގޮތުންވެސް ވާހަކަ ދައްކާލުން ވަރަށް މުހިއްމު. އަޅުގަނޑުމެންގެ ކުރިމަތީގައި 15   ޕެޓިޝަނެއް. 15 އެއް ނޫން މިހާރު 14 ވަރަކަށް ޕެޓިޝަން މިހާރު އެބަ އުޅޭ ދެއްތޯ. އޭގެ މަސައްކަތް ނިންމާނެ ތާވަލެއް. ދެން މިދަންނަވާހެން އަޅުގަނޑު ހުށަހަޅަނީ ދެން އަންނަ ދުވަހަކަށް ދެން ކޮމިޓީ ދެން އަންނަ ދުވަހަކަށް އިދާރީ މޭޒުން މި ޑްރާފްޓެއް މިހާރު ހެދިފައި އޮތް ޑްރާފްޓެއް މި ކޮމިޓީ އާ ގުޅުން ހުރި ޑްރާފްޓެއް ގެނެސްދެއްވުން. ދެން އެއާ ބެހޭ ގޮތުން އަޅުގަނޑުމެން މަސައްކަތް ކުރިޔަށް ގެންދާނީ. އެހެން އެ ގޮތަށް އަޅުގަނޑުމެން ސަމީރު ވިދާޅުވާހެން އަޅުގަނޑަށް މި ކޮމިޓީގެ ޚާއްޞަ ގަވާއިދަށް ޚާއްޞަ ކަންތައްތަކެއް އަޅުގަނޑުމެން ފާހަގަކުރާނީ ފަހުން. ޝުކުރިއްޔާ.

ފުވައްމުލަކު އުތުރު ދާއިރާގެ މެންބަރު މުޙައްމަދު ރަފީޤު ޙަސަން ވާހަކަދެއްކެވުން: 

ޝުކުރިއްޔާ. އަޅުގަނޑު ވެސް ޙަމްދޫން އެ ހުށަހެޅުއްވި ގޮތަށް ގަވާއިދު ޑްރާފްޓެއް އިދާރާ އިން ގެންނަވާ އެ އަޅުގަނޑުމެން އިތުރަށް މި ކޮމިޓީން ކުރަންޖެހޭ މަސައްކަތްތަކަށް ބަލާފައި ވިސްނާފައި ގެންނަންޖެހޭ ބަދަލުތަކެއް އަޅުގަނޑަށް ހީވަނީ ދެން އޮންނަ ޖަލްސާއަކަށް ގެނައުމަށް ދެންނެވިދާނެ ހެން. ދެން ސަމީރު ވެސް އެ ވިދާޅުވި ގޮތަށް މީގައި އަޅުގަނޑުމެން ކުރަންޖެހޭ މަސައްކަތް ވަރަށް ތަފާތުވެފައި އަނެއްކާ ބައެއް ކަންތައް ހުންނާނެ އަޅުގަނޑުމެން އެ ކަމެއް ހިނގާ ދިޔަ ގޮތް ބަލާ ދިރާސާ ކުރަންޖެހޭ ކަންތައް ވެސް. އޭގެތެރޭގައި އަޅުގަނޑަށް ހީވަނީ ބައެއް މަގުސަދު އަންނާނެހެން ރާއްޖެތެރެ އަށް ދަތުރުކުރަންޖެހޭ ކަންތައް ވެސް، އެހެންވީމާ، ވިދާޅުވި އެ ހުރިހާ ކަމެއްގެ އަލީގައި އަޅުގަނޑު އުއްމީދުކުރަން އިދާރާ އިން ޑްރާފްޓު ހައްދަވާއިރު ވެސް ވިސްނަވައި ދެއްވާނެ ކަމަށް. ދެން އަޅުގަނޑު ވެސް ވަރަށް އެދޭ އެދުމެއް މީގައި ދެންމެ ނާޒިމު އެ ވިދާޅުވި ގޮތަށް ހަމަ ވަރަށް މުހިއްމު ކަމެއް ގިނަ ބޭފުޅުން ވަޑައިގެން ހުރިހާ ބޭފުޅުން ވަޑައިގެން ކަންތައް ނިންމެވުން. އެހެންނަމަވެސް އަޅުގަނޑު ވެސް މަޖިލީހުގައި މިވީ ދުވަސްކޮޅު ކުރެވުނު ތަޖުރިބާ އަކީ ކޮމިޓީތަކުގައި ގިނަ ފަހަރަށް ކޯރަމު ވެސް ހަމަ ނުވެގެން ވަރަށް ގިނަ ފަހަރަށް ކެންސަލްވާންޖެހޭ. ދެން އޭގައި ޚާއްޞަކޮށް އަޅުގަނޑަށް ފާހަގަކުރެވޭ ހަމަ ވަކި ބޭފުޅަކަށް ދަންނަވާ އެއްޗެއް ނޫން. ބައެއް ބޭފުޅުން ބޮޑަށް އެހެން ވަޑައިނުގަންނަވާކަން. އަޅުގަނޑު ވެސް ވަރަށް ބޮޑަށް އެދޭ ކަމެއް ހަމަ އަޅުގަނޑުމެން މި ކޮމިޓީގައި ހިމެނިވަޑައިގަންނަވާ ހުރިހާ ބޭފުޅުން ވީ ވަރަކުން ވަގުތު ދެއްވައިގެން މީގައި އަޅުގަނޑުމެން މި ނިންމަން މިހިރަ ގާތްގަނޑަކަށް 12 ނޫނީ 13 ވަރަކަށް ޕެޓިޝަން ހަމަ ވީހާ އަވަސްކޮށް ނިންމާލުމަށް މަސައްކަތް ކުރިޔަށް ގެންގޮސްދެއްވުން. ޝުކުރިއްޔާ. 

ދިއްދޫ ދާއިރާގެ މެންބަރު އަހުމަދު ސަމީރު ވާހަކަދެއްކެވުން:

އަޅުގަނޑަށް ހީވަނީ އެ ބޭފުޅުން އެ ފާހަގަކުރެއްވި ނުކުތާތަކުގެ އަލީގައި ދެން ސެކްރެޓޭރިއެޓުން އެ ބައި ކުރިއަށް ގެންދަވާނެ. ދެން ޝިޔާމް އެ ބައި ވަރަށް ރަގަޅަށް ކުރައްވާނެކަން އަޅުގަނޑަށް އިނގޭ. އެއާއެކުގައި މިހާރު ވަރަށް ގިނަ ޕެޓިޝަންތަކެއް އަޅުގަނޑުމެންގެ ބެކްލޮގުގައި އެބަހުރި. ދެން އެ ޕެޓިޝަންތަކާ މެދުގައި އަޅުގަނޑުމެން ފުރަތަމަ ނިންމާނެ ސުންގަނޑި އެއް ކަނޑައެޅުމުގައި އަޅުގަނޑަށް ހީވަނީ މި އިދާރާ އިން ކުޑަ މަސައްކަތެއް ކޮށްލައްވާފައި ކޮންކޮންކަހަލަ ޕެޓިޝަންތަކެއްތޯ ހުރީ ބައްލަވާފައި އަދި އެ ކޮންމެ ޕެޓިޝަނަކާ ބެހޭ ގޮތުން ވެސް މިހާތަނަށް ހުންނާނެ މަސައްކަތްތަކެއް ކުރެވިފައި. އެހެންވީމާ، އެ މަސައްކަތްތަކުން އެ ޕެޓިޝަންތަކަށް ކިހާ މިންވަރެއްގެ ހިސާބަކަށްތޯ އަޅުގަނޑުމެންނަށް އާދެވިފައި އޮތީ. އެ ބައްލަވާފައި ދެން އަޅުގަނޑުމެންނަށް އެ މަސައްކަތުގައި ތާވަލުގައި މިހާރު ހުރި ބެކްލޮގުގައި ހުރި މަސައްކަތްތައް ގެންދާނެ އުސޫލެއް ރާވާލާފައި މަޖިލީސްގެ ރައީސަށް ރިޔާސަތުން އެންގިދާނެ ކަންނޭނގެ މިވެނި މިވެނި މަސައްކަތްތަކާ ގުޅޭ ގޮތުން އަޅުގަނޑުމެންނަށް މި ތާރީޚުތަކަށް ނުވަތަ މި ޑެޑްލައިނަށް ދެވިދާނެ ކަމަށް. ދެން އެއަށް ފަހުގައި އަދި ކުރިއަށް އޮތް ތާނގައި އަޅުގަނޑުމެންނަށް އަތުވެދާނެ ކަމަށް ބެލެވޭ މަސައްކަތްތަކަށް އަޅުގަނޑުމެން ދެން ތައްޔާރުވެގެން ވަގުތު ލިބޭ ކަހަލަ ގޮތަކަށް އިންތިޒާމުތައް ހުރީމާ ރަނގަޅު ވާނެ ކަމަށް އަޅުގަނޑު ދެކެނީ. އެހެންވީމާ، އެއީ މިއަދުން މިއަދަށް ނިންމާލުމަށް ވުރެ އަޅުގަނޑަށް ހީވަނީ އިތުރު މަސައްކަތްތަކެއް އިދާރީ ގޮތުން ވެސް ކޮށްލައިގެން ކުރިއަށް ގެންދެވޭނެ ކަމެއް ކަމަށް އަޅުގަނޑު ދެކެނީ. 

މަޑަވެލި ދާއިރާގެ މެންބަރު މުޙައްމަދު ނާޒިމު ވާހަކަދެއްކެވުން:

އާދެ، ޝުކުރިއްޔާ. އަޅުގަނޑު ހަމަ އެ ވާހަކަ ފާހަގަކުރީ މި ދިމާވާ މައްސަލަތަކަށް ބަލާ ގިނަ ބޭފުޅުންނަށް އެއް ބައި ފަހަރު ވިދާޅުވެދާނެ ނޭނގެއޭ. އެކަހަލަ ގޮތަކަށް ވެސް. އެއީ ދެން އިދާރީ މޭޒުން ވެސް އަޅުގަނޑުމެންނަށް ވެސް އެންގުނު މީހުންނާ މި ކޮމެޓީ އަށް ކިޔުނު ބޭފުޅުންގެ ނަންތައް އެނގޭ ގޮތަށް ކޮންމެ ދުވަހަކު ވެސް ބޭއްވުމަކީ މުހިއްމު ކަމެއް ކަމަށް އަޅުގަނޑު ފާހަގަކުރަން. ދެން ހަމަ އެހެންމެ މި ތާނގައި މި ތިއްބެވީ ޑީ.އާރު.ޕީގެ ބޭފުޅުންނާއި ބޮޑުކޮށް މި ތިއްބެވީ ޑީ.އާރު.ޕީ ކޯލިޝަނާއި ދެން އެމް.ޑީ.ޕީ އާއި ދެން ޕީ.އޭގެ އެއް ބޭފުޅުންނާ ދެން އަދި ވަކި ފަރާތަކަށް ނުޖެހި. އަޅުގަނޑު ފާހަގަކޮށްލަން ބޭނުންވަނީ ރެކޯޑަށްޓަކައި އަޅުގަނޑު މި ވާހަކަ މި ދަންނަވަނީ އަޅުގަނޑުމެން ފުރަތަމަ އެނދުނު ގޮތަކަށް ނޫނޭ ކޮމެޓީތަކުގައި މުޤައްރިރު ކަމާއި، ނައިބު މުޤައްރިރު މި ހޮވެނީ. އެއީ ޕީ.އޭ ކޯލިޝަނާއި، ޑީ.އާރު.ޕީގެ ކޯލިޝަނާއި، އެމް.ޑީ.ޕީ އާ ވެފައިވާ އެއްބަސްވުމެކޭ މުޤައްރިރުކަން އެއް ފަރާތަށް ހިނގައްޖެއްޔާ އަނެއްކޮޅަށޭ ނައިބު މުޤައްރިރުކަން ދޭންޖެހޭނީ. އެހެންވީމާ، މި ރިވެތި އުސޫލު ދޫކޮށް އަޅުގަނޑުމެން އެއްބަސްވީ ދެ ލީޑަރުންގެ ދޭތެރޭގައި އެއްބަސްވި ގޮތާއި ޚިލާފަށް ދާތީ އެކަން ވެސް އަޅުގަނޑު ރެކޯޑަށްޓަކައި ފާހަގަކުރަމޭ. އަޅުގަނޑުމެން ބަލާފައި އިންނާނީ ޑީ.އާރު.ޕީ އާއި، ޕީ.އޭ ކޯލިޝަނަކީ އެއީ އެއް ޕާޓީއެއް ގޮތަށް. އެ ގޮތަށް މި ދެންނެވީ. އެހެންވީމަ، ކަން ކުރުމުގައި އަޅުގަނޑުމެންނަކީ މަޖިލީހުގެ މި ވަގުތުގައި އޮތް އެންމެ ގިނަ މެންބަރުން އެކުލެވިގެންވާ ޕާޓީ ކަމަށް ވެފައި އެއްވެސް ކޮމެޓީއެއްގައި މުޤައްރިރުކަން ވެސް ނައިބު މުޤައްރިރުކަން ވެސް ނުލިބި ދިޔައިމާ އަމިއްލަ އެދުމުން ފުރިގެން އެހެން މީހުން ގޮތް ދޫނުކުރުމުގެ އުސޫލުތަކެއް ގެންގުޅޭކަން އަޅުގަނޑު ފާހަގަކޮށްލަން. މި ވާހަކަ އަޅުގަނޑު މި ދަންނަވަނީ ތިޔަ ބޭފުޅުން އަޅުގަނޑުމެންގެ މަޝްވަރާކޮށްގެން މިކަން ކުރަން ބޭނުން ނަމަ ރިވެތި ގޮތުގައި މިކަން ގެންދަންޖެހޭނޭ. އެއްބަސްވެފައިވާ އުސޫލާ ވެސް ޚިލާފަށް ދަނީ. އެހެންވީމާ، އަޅުގަނޑު މި ވާހަކަ މަޖިލީހުގެ ރައީސަށް ވެސް އަޅުގަނޑު ޕާޓީގެ ފަރާތުން ވެސް މިކަން އަންގާ އަދި މި މައްސަލަތައް ވެސް އިތުރަށް އަޅުގަނޑުމެން ދިރާސާކުރަން ބޭނުން. ޝުކުރިއްޔާ. 

އިނގުރައިދޫ ދާއިރާގެ މެންބަރު ޙަމްދޫން ޢަބްދުﷲ ޙަމީދު ވާހަކަދެއްކެވުން:

އާދެ، ނާޒިމު ދެއްކެވި ވާހަކަ އަށް އަޅުގަނޑު ކުޑަކޮށް އަޅުގަނޑު ހިތުން ދަންނަވާލަން ބޭނުންވޭ. ކޮންމެއަކަސް އަޅުގަނޑުމެން ފާހަގަކޮށްލަން ބޭނުންވަނީ އަޅުގަނޑުމެންގެ ތެރޭގައި އެފަދަ މަޝްވަރާ އެއް ކުރެވުނު ކަމުގެ މަޢުލޫމާތު އަޅުގަނޑުމެންނަށް ލިބިފަ އެއް ނެތް އިނގޭތޯ. އަޅުގަނޑުމެން މިއަދު މަސައްކަތް ކުރީ ހަމަ އަޅުގަނޑުމެން މި ތިބި މީހުންގެ ޚިޔާލުތައް ބަލާފައި ޚިޔާލާތުން ކުރިއަށް މި ގެންދެވުނީ. ދެން ކޮންމެ ގޮތެއް ވިޔަސް ތި ވިދާޅުވީ ހަމަ ޑިމޮކްރެސީގެ އުސޫލު ދެ އުސޫލަކީ ވެސް. އެއީ މެޖޯރިޓީ އަށް ހަމަ ދިޔުމާއި އަދި މައިނޯރިޓީ އަކަށް ނުވަތަ ބެލެންސްކޮށްގެން ދިޔުމާ ވެސް ހަމަ ދެ އުސޫލު. ދެ ގޮތަށް ވެސް ހަމަ މަސައްކަތް ވިސްނިދާނެ. އެކަމަކު ދެންމެ އަޅުގަނޑު ހަމަ އޮންދަ ރެކޯޑުގައި ދަންނަވާލަން ބޭނުން އަޅުގަނޑުމެންނަކަށް ގައިމު ވެސް އަޅުގަނޑަކަށް މިފަދަ އިންސްޓްރަކްޝަނެއް މިފަދަ ގައިޑެންސެއް ލިބިފަ އެއް ނެތޭ. ޚިޔާލެއް ވެސް، މަޝްވަރާ އެއް ވެސް ލިބިފަ އެއް ނެތޭ. އަޅުގަނޑު މަސައްކަތް ކުރީ ހަމަ މި ކޮމެޓީގައި ތިއްބެވި ބޭފުޅުންނަށް ބަލާފައި އަދި މަސައްކަތް ކުރިއަށް ގެންދާއިރު މިއީ މާ ބޮޑަކަށް ކޮންމެހެން ޕާޓީ އެއް ޕާޓީ އެއް ބަލާފަ އެއް ވެސް ނޫން އިނގޭތޯ. އެހެންވެ، އެ ކޯލިޝަނަކަށް ނުވަތަ ބަލާފަ އެއް ނޫނޭ. އެމް.ޑީ.ޕީ އާއި ޑީ.އާރު.ޕީގެ މެޖޯރިޓީ ލީޑަރސްގެ މެދުގައި މަޝްވަރާ އެއް ކުރައްވާފައި އޮތް ކަމަށް ވަންޏާ އެ މަޝްވަރާތަކެއްގެ މަޢުލޫމާތެއް އަޅުގަނޑަކަށް ގައިމު ވެސް ލިބިފައެއް ނެތޭ އިނގޭތޯ. ދެން ކޮންމެ ގޮތެއް ވިޔަސް މިހާރު ދެން އަޅުގަނޑުމެން މިހާރު މި ބޭނުންވަނީ އެއްބާރުލައިގެން މަސައްކަތް ކުރިއަށް ގެންދަން. މީގެތެރޭގައި މަސައްކަތް ކުރިއަށް ދާއިރު މިސާލަކަށް ވަކި ދަތިފުޅުތަކެއް ޖަލްސާތައް ހިންގުމުގައި ދަތިފުޅުތަކެއް ވާ ކަމަށް ވަންޏާ އެހާ ހިސާބުން އަޅުގަނޑުމެންނަށް އަނެއްކާ ބަދަލެއް ގެންނަން ވެސް ގެނެވިދާނެ އިނގޭތޯ. މިސާލަކަށް މުޤައްރިރަކާއި، ނައިބަކަށް އިންނަވާ އިރު އަދި ނައިބެއްގެ މަސައްކަތް މުޤައްރިރު ހަމަ ބަރާބަރަށް ކޮންމެ ދުވަހަކު ވަޑައިގަންނަވާ ކަމަށް ވަންޏާ ނައިބެއްގެ މަސައްކަތެއް ވެސް ޙަޤީޤަތުގައި މާ ބޮޑަކަށް ނައިބުގެ މަސައްކަތަކަށް ބަރޯސާވެގެން ނުވެސް ދާނެ. ދެން އެކަމަކު އަޅުގަނޑު ހަމަ ދެންމެ ނާޒިމު ވެސް އޮންދަ ރެކޯޑުގައި މިކަން ފާހަގަ ކުރެއްވީތީވެ، އަޅުގަނޑު ހަމަ ދަންނަވާލަން ބޭނުންވޭ ދެން އަޅުގަނޑަކަށް ނޭނގެ މި ތިއްބެވީ ޑީ.އާރު.ޕީ، ޕީ.އޭގެ އެހެން މެންބަރުންނަށް މިކަން އެނގިވަޑައިގެންފައި އޮތް މިންވަރެއް. ގައިމު ވެސް އަޅުގަނޑަކަށް މި ކަމުގެ މަޝްވަރާ ލިބިފަ އެއް ނެތޭ. ޝުކުރިއްޔާ. 

ފުވައްމުލަކު އުތުރު ދާއިރާގެ މެންބަރު މުޙަންމަދު ރަފީޤު ޙަސަން ވާހަކަދެއްކެވުން:

އާދެ، އަޅުގަނޑަށް ވެސް ދެންމެ ނާޒިމު އެ ދެއްކެވި ވާހަކަފުޅާ ގުޅިގެން ހަމަ ޙަމްދޫނު ވެސް އެ ވިދާޅުވި ގޮތަށް އަޅުގަނޑަށް ވެސް ޙަޤީޤަތުގައި އެއްގޮތަކަށް ވެސް އެ މަޢުލޫމާތު ލިބިފަ އެއް ނެތް ތި ވިދާޅުވި ގޮތަށް. ދެ ލީޑަރުންގެ މެދުގައި ވާހަކަފުޅު ދެއްކެވިފައި އޮތް ކަމެއް ވެސް. އަދި އަނެއްކޮޅުން ވަކި އަޅުގަނޑުމެންގެ ލީޑަރޝިޕުން ވަކި އެއްޗެއް އަންގަވާފަ އެއް ވެސް ނެތް. ޙަޤީޤަތުގައި އަޅުގަނޑު ވެސް މި ބެލީ ޑޮކްޓަރ އަފްރާޝީމު ދެން އަޅުގަނޑަށް ދެން މި ތިއްބެވި ބޭފުޅުންނަށް ބަލާއިރު ވަގުތާއި ދެން މި ކަންތަކަށް ބަލާފައި ހަމަ އަޅުގަނޑު ނަން ވެސް ހުށަހެޅީ ޙަޤީޤަތުގައި އަފްރާޝީމަށް ބަލައިގެން. އަޅުގަނޑު އެންމެ ބޮޑަށް އިސްކަން ދިނީ އެބޭފުޅާ އަށް ބަލާއިގެން އަޅުގަނޑު އެކަން ކުރީ. ދެން ކޮންމެއަކަސް މިހާރު އެ ކަންތައް ނިމިގެން ގޮސްފައި މި އޮތީ. ދެން އަޅުގަނޑު ވެސް ބޮޑަށް ބޭނުން ވަނީ އަޅުގަނޑުމެން މި ކޮމެޓީތަކުން މި ކުރަންޖެހޭ މަސައްކަތް މިހާތަނަށް އަޅުގަނޑަށް ތަޖުރިބާ މި ކުރެވެނީ މަސައްކަތް ކުރުމުގައި އަޅުގަނޑުމެން ބޮޑަށް އެހާ ބޮޑަށް ޕާޓީ ރޫޙުގަ އެއް ނޫން ކަންނޭނގެ މަސައްކަތް ކުރެވެމުން ދަނީ. ބޮޑަށް އެ ކުރަން ޖެހިފައި ހުންނަ މަސައްކަތަކަށް ބަލައިގެން މި ގެންދަނީ. އެހެންވީމާ، އެއީކީ މާ ބޮޑު މައްސަލަ އެއް ހެންނެއް އަޅުގަނޑަކަށް ހިއެއް ނުވޭ. ދެން ހުރެދާނެ ބައެއް ކަހަލަ ކަންތައްތައް ތި ވިދާޅުވި ގޮތަށް މީ ސިޔާސީ ވިސްނުމުގައި ބޮޑަށް ދާނެ ކަންތައްތައް. އެހެންނަމަވެސް މައިގަނޑު ގޮތެއްގައި އަޅުގަނޑުގެ ވެސް ވިސްނުމުގައި މި ހުރީ އަޅުގަނޑުމެން ކުރަންޖެހޭ މަސައްކަތަށް ބަލައިގެން އަޅުގަނޑު އެ ވޯޓު ދިނުމާ މިކަހަލަ ކަންތައް ނިންމީ މި. ޝުކުރިއްޔާ. 

ދިއްދޫ ދާއިރާގެ މެންބަރު އަޙްމަދު ސަމީރު ވާހަކަދެއްކެވުން:

އާދެ، މީ ނާޒިމު ވެސް އެ ފާޅުކުރެއްވި ޚިޔާލުފުޅަކީ އޭގައި ޙަޤީޤަތެއް އެކުލެވިގެން ވާ ކަމެއް. އެހެންނަމަވެސް މިވަގުތު މި ހާލަތުގައި އަޅުގަނޑު އެވާހަކަ ދެއްކުމަކީ އެންމެ ރަނގަޅު ގޮތް ކަމަކަށް އަޅުގަނޑު ނުދެކެން. އެއީ ސަބަބުތަކެއް ހުރެގެން. އަދި ހަމަ އެއާއެކުގައި އަޅުގަނޑު ފާހަގަކޮށްލަން ބޭނުން ޙަމްދޫނު އެ ދެއްކެވި ވާހަކަފުޅުގައި ޙަމްދޫނަށް އެނގިވަޑައި ނުގެންފައި އޮތީތީ ހިތާމަކުރަން. މީ ކޮމެޓީތަކަށް މެންބަރުން ލީ އިރު ޚާއްޞަގޮތެއްގައި އިންޑިޕެންޑެންޓު މެންބަރުންނާ މި ބޭބޭފުޅުން ލާފައި ހުންނާނީ ޑީ.އާރު.ޕީން އިންޑިޕެންޑެންޓު މެންބަރަކު މިވެނި ބޭފުޅަކު މިވެނި ކޮމެޓީއަކަށް ލާށޭ ބުނީމާ އެ ބޭފުޅަކު ލައިދީފައި ހުންނާނެ އެ ކޮމެޓީ އަށް. އެއީ އެ ކޮމެޓީގެ މުޤައްރިރުކަމާ އެ ކަންތައްތަކަށް އެ ޕާޓީއަށް ފަސޭހަ ކުރުމަށްޓަކައި އެ ކަންތައްތައް ކުރައްވާފައި ހުރީ. އެހެންނަމަވެސް އޭގެ ފަހަތުން ދެން ހިނގޭ ކަންތައްތަކެއްގެ ތެރެއިން އައިސްފައި އެކަންކަން އެހެން ގޮތަކަށް ބަދަލުވެގެން ދިޔުން އެއީ އެހެން ގޮތެއް ވެގެން ހިނގައިދާނެ. އެހެންވީމާ، އެ ނެގޯޝިއޭޝަން އޮތީ ހިންގާފައި ވާހަކަތައް ދެކެވިފައި. އެހެންވީމާ، ޑީ.އާރު.ޕީން ބޭނުންފުޅުވާ ބޭފުޅުންކޮޅެއް ކޮމެޓީތަކަށް ލައިދީފައި އެމް.ޑީ.ޕީން ބޭނުންފުޅުވާ ބޭފުޅުންކޮޅެއް ލައިދީފައި. އެހެންނަމަވެސް މުޤައްރިރުކަމާއި ނައިބުކަމުގެ މަޤާމަށް ދިޔުމުގައި އެ ކަންކަން ވޯޓަކީ އެއީ މިތާ އެތެރޭގައި ހިނގާ ކަންތައްތައް ވީމާ، އެކަމުގައި ކުރަންޖެހޭ ކަންތައްތަކާ އެކަމުގައި ހިނގާފައި ހުރި ކަންތައްތައް އެއީ އެ ކަމުގެ ތެރެއިން އެކި ފަރާތްތަކުގެ ވިސްނުމުގެ ތެރެއިން ހިންގާފައި ހުރި ކަންތައްތައް. އެހެންވީމާ، ދަންނަވަން ބޭނުންވަނީ އެކަން އެ އޮތީ ނިމިފައި ގޮސްފައި. އެއީ ދެ ޕާޓީގެ ދެމެދުގައި ނުވަތަ މަޖިލީހާއި ދޭތެރޭގައި އޮތް މައްސަލަ އެއް ކަމަށް އަޅުގަނޑު ދެކެނީ. އެހެންވީމާ، އެބައި ކުރިއަށް ދާނެ. އެހެންނަމަވެސް އަޅުގަނޑުމެން ކޮމެޓީގެ މަސައްކަތްތަކުގައި އަޅުގަނޑު ދެކެނީ މެންބަރުންގެ ޚިޔާލުފުޅާއި އަދި ސިޔާސީ ވިސްނުމާއި ފިކުރުގެ އިތުރަށް އިޖުތިމާޢީ ގޮތުން ކުރެވޭ މަސައްކަތްތަކެއްގެ ގޮތުގައި ރައްޔިތުންނަށް އަންނަ އިރު އަދި ސަރުކާރު ޒިންމާދާރު ކުރުވުމުގެ މަސައްކަތްތަކެއްގެ ތެރެއަށް އަންނައިރު ވަރަށް ސާދާ ސީދާ ގޮތެއްގައި މެންބަރެއްގެ ޒިންމާ އަދާ ކުރުމުގެ މަސްއޫލިއްޔަތުގެ ތެރެއިންނޭ މި މަސައްކަތްތައް ދާން ވާނީ. އެ ނޫން ގޮތަކަށް މަސައްކަތްތައް ދާ ކަމަށް ވަންޏާ އަޅުގަނޑު ހިތަށް އަރަނީ އަޅުގަނޑުމެން އަރައިރުން ވެގެން ނުވަތަ ގޮތް ދޫ ނުކޮށްގެން އެއް ބަޔަކު އަނެއް ބަޔަކަށް ހިފައިގެން މީގެ ނަތީޖާއަކަށް ވަނީ އެއްވެސް ކަމެއް އަޅުގަނޑުމެންނަށް ނުކުރެވުން. ނުކުރެވުމުގެ ނަތީޖާއަކަށް ވާނީ ރައްޔިތުން އަޅުގަނޑުމެން ދެކެ ހިތްހަމަ ނުޖެހުން. އެހެންވީމާ، އަޅުގަނޑު ދެކެނީ އެކަން ރެކޯޑަށްޓަކައި އެ ވާހަކަތައް ފާހަގަކުރެއްވި ބޭފުޅުން އެ ފާހަގަކުރެއްވީ. އެހެންވީމާ، އަޅުގަނޑުމެން މަސައްކަތައިގެން އަޅުގަނޑުމެން ކުރިއަށް ދިޔުން. 

މަޑަވެލި ދާއިރާގެ މެންބަރު މުޙައްމަދު ނާޒިމު ވާހަކަދެއްކެވުން:
އާދެ، އަޅުގަނޑު އެކަމާ ހަމަ ވަރަށް ދެރަވެ ހިތާމަކުރަން. އެއީ ޕާޓީގެ ހަމަ މިތާ ތަމްސީލު ކުރަމުން މި ދަނީ. ހަމަ އަޅުގަނޑުމެން އެއްބަސްވެފައި އިނީ އަޅުގަނޑަށް އެނގޭ އެކަން. އިބޫ ފޮނުވި އެ ވަގުތުގައި އަޅުގަނޑުމެންގެ ޕާލިމެންޓްރީ ގުރޫޕުގެ ލީޑަރެއް ނެތް. އީވާ އާއި އިބޫ އާ ދެ ބޭފުޅުން ފޮނުވީ މި ކޮޅުން ތަސްމީނާ ވާހަކަ ދެއްކުމަށް. އެހެންވީމާ، ތި ބޭފުޅުންނަށް އެނގިފައި އޮތުމާއި ނެތުން އެއީ އަޅުގަނޑުމެން ދެރަވާންޖެހޭ ކަމެކޭ. ޕާލިމެންޓްރީ ގުރޫޕެއް އެހެން ތަމްސީލުވެގެން ދާއިރު. ތިޔަ ބޭފުޅުންނަށް އެނގިވަޑައިގަންނަވާނެ އަޅުގަނޑުމެން ތިޔަ ބޭފުޅުންނަށްޓަކައި ތި އެނދުނު ގޮތަށް ފަހަތުގައި އެހެން މަގުސަދެއް އޮވެގެން މީހުން ދޫކުރީމާ މި ކޮޅަށް އައިސް އެއްކަލަ މީހުންނާ ބޭނުންވާ ގޮތަށް މެޖޯރިޓީ ނަގަނީ. މިސާލަކަށް ދެންމެގައި ޢިއްޒަތްތެރި މެންބަރު ރަފީޤު ފާހަގަކޮށްފި ތިމަންނާމެން ނުބަލަމޭ ވަކި ޕާޓީއަކަށް ބަލައިގެން ނޫނޭ. އެހެން އަޅުގަނޑުމެންނަށް ކިހިނެއްތޯ ޤަބޫލު ކުރެވެނީ. އިންޑިޕެންޑެންޓެއްގެ ނަން އަޅުގަނޑުމެން މި ހުށަހެޅީ. ކީއްވެގެންތޯ އެބޭފުޅާ އަށް ތާއީދު ނުދެއްވީ. ނުދެއްވާ ހަމަ ޕީ.އޭ ކޯލިޝަނަށް އައީ އޭގައި އެ ގޮތަށް އޮތީމާ. އެހެންވީމާ، އެއީކީ އަޅުގަނޑުމެންނަށް ޤަބޫލުކުރެވޭނެ ކަމެއް ނޫން. ތި ބޭފުޅުން މެޖޯރިޓީ ނެންގެވީ ހީލަތްތެރިކަމާ އެކީގައި. އެހެންނޫން ނަމަ އަޅުގަނޑުމެންނަށް އެންމެ ކޮމެޓީ އެއްގެ މުޤައްރިރުކަން ލިބޭނެ. މި އަޅުގަނޑުމެންގެ 26 ވޯޓާ އެކީގައި ވެސް އަޅުގަނޑުމެން އެބަހުރި ކޮމެޓީތަކުގެ މުޤައްރިރު ކަމަށް ނަގާފައި. މި ވަގުތުގައި ނުދިޔައީ މަކަރުވެރި ރޭވުމެއް ފަހަތުގައި ލައިގެން އަޅުގަނޑުމެންނަށް އޮޅުވާލުނީ ހީލަތްތެރިކަމާ އެކީގައި. އެހެންވީމާ، އެކަން ހަމަ އަޅުގަނޑު ފާހަގަކޮށްލަން. ހަމަ ކަނޑައެޅިގެން ތި ބޭފުޅުން މިއަދު ކިތަންމެ ވަރަކަށް ރީއްޗަށް މި ތާނގައި ތި ގޮތަށް ވިދާޅު ވިޔަސް ތި ބޭފުޅުން ބޭނުމެއް ނުވޭ ތި ބޭފުޅުން ކޯލިޝަނެއް ނޫން ފަރާތްތަކަށް އެއްވެސް އެއްޗެއް ދާން. އަޅުގަނޑުމެން އިންޑިޕެންޑެންޓަކަށް ނަން ހުށަހެޅީ އެ ގޮތަށް ދިޔައިމާ އަޅުގަނޑު ބޭނުންވަނީ ދެން އޭނަ ވަކިވަކިން ކުރިމަތިލީ މީހެއްގެ ތެރޭގައި ނަން. އަދި އެ ބޭފުޅާ އަށް ތާއީދު ދެއްވީ ވެސް ތި ބޭފުޅުން. އެހެންވީމާ، ތި ބޭފުޅުންނަކީ ތި ބޭފުޅުންނަށް ކަމެއް ކޮށްދޭ މީހުންނަށް ވެސް ބަލާ ބައެއް ނޫން. އެހެންވީމާ، އެކަން އަޅުގަނޑު ފާހަގަކޮށްލަން. 

ރިޔާސަތުން ވާހަކަދެއްކެވުން:

ހަމްދޫން. ސޮރީ މަޢާފުކުރައްވާތި އިނގޭތޯ. އަޅުގަނޑު ތަރުތީބު ކުޑަކޮށް އޮޅިގެން މި ދިޔައީ. ޒުބައިރު. 

ދުވާފަރު ދާއިރާގެ މެންބަރު މުޙައްމަދު ޒުބައިރު ވާހަކަދެއްކެވުން:

އާދެ، ޝުކުރިއްޔާ ޢިއްޒަތްތެރި މުޤައްރިރު. އަޅުގަނޑު މި ކޮމެޓީ އަށް އައީކީ ވަކި ޕާޓީއަކަށް ފޭވަރ ކުރުމުގެ މަގުސަދަކު އެއް ނޫން. އަޅުގަނޑު ހުށަހަޅާފައިވާ ދެ ޕެޓިޝަންގެ މަސައްކަތް ވޭތުވެ ދިޔަ ދުވަސްތަކުގައި ނުހިނގާ އޮތުމުގެ ސަބަބުން އަޅުގަނޑު މި ކޮމެޓީގައި ހިމެނިގެން އެކަން ކުރިއަށް ގެންދިޔުމުގެ މަގުސަދުގައި އަޅުގަނޑު ޕެޓިޝަން ކޮމެޓީ ޚިޔާރުކުރީ. ދެން އަޅުގަނޑު މުޤައްރިރަށް މުޤައްރިރުގެ މަޤާމަށް ޑޮކްޓަރ އަފްރާޝީމަށް ތާއީދު ކުރީ އަފްރާޝީމް ވަރަށް ކުރީންސުރެ ކެންޕޭން ކުރައްވަމުން އަޅުގަނޑު ކައިރީ ވިދާޅުވި އިތުރު އެހެން ފަރާތަކުން ހުށަހެޅުމެއް އައިސް އެބަ އޮތްހޭ، ޕެޓިޝަން ކޮމެޓީގެ މުޤައްރިރު ކަމަށް. އަޅުގަނޑު ދެންނެވީ އިތުރު އެއްވެސް ފަރާތެއްގެ ހުށަހެޅުމެއް އަޅުގަނޑަކަށް އައިއްސަ އެއް ނެތޭ. އެހެންކަމަށް ވެއްޖިއްޔާ ތިމަންނައަށް މުޤައްރިރު ކަމަށް ވޯޓު ދެވިދާނެހޭ. އަޅުގަނޑު ދެންނެވީ އާއެކޭ، ދޭނަމޭ. އެ ގޮތަށް ސާބިތުވެ ހުރެ އަޅުގަނޑު ވޯޓު އަފްރާޝީމަށް ދިނީ. އޭގެފަހުން އެހެން ފަރާތަކުން އަޅުގަނޑު ކައިރީގައި އެ ކަމަށް އެނދުމުން އަޅުގަނޑު މި ޖަވާބު އެ ފަރާތަށް އެރުވިން. އަޅުގަނޑު ވެސް ބޭނުން ބަހާ ޢަމަލާ އެއްގޮތް ކުރަން. ދެން މުޤައްރިރުގެ ނައިބު ކަމަށް އަޅުގަނޑުގެ ނަން ހުށަހެޅުމަށް ދެތިން ފަރާތަކުން އަޅުގަނޑަށް ކުރިން ވެސް ހުށަހެޅި. ނަމަވެސް އެކަމުން އަޅުގަނޑު ތަނާޒުލު ވީ. މިއަދު ހުށަހެޅި ހުށަހެޅުމަށް ވެސް އަޅުގަނޑު ކައިރީގައި ޔޫސުފު ޢަބްދުލްޣަފޫރަށް ވޯޓު ދެއްވި ބައެއް ބޭފުޅުން އެއްސެވި ބޭނުންހޭ. އަޅުގަނޑު ދެންނެވިން އަޅުގަނޑު ބޭނުމެއް ނޫނޭ. އެއީ އެއްވެސް މަޤާމެއްގައި ހުރެގެން އަޅުގަނޑު ބޭނުންވާ މަގުސަދު ހާސިލު ނުކުރެވޭނެތީ އަޅުގަނޑު ޢާއްމު މެންބަރެއްގެ ހައިސިއްޔަތުން ހުންނަން ބޭނުން ވަނީ. ދެން އަޅުގަނޑު މި ޕެޓިޝަން ކޮމެޓީގައި އިރާދަކުރެއްވިއްޔާ ތަމްސީލު ކުރަމުން ގެންދާނީ އެއްވެސް ކުލައަކަށް ބުރަ ނުވެ އަޅުގަނޑުގެ ރައްޔިތުންގެ ޙައްޤުގައި ރައްޔިތުންނަށް އެންމެ ފައިދާހުރި ގޮތަކަށް. އިރާދަކުރެއްވިއްޔާ އެކަންތައް އަޅުގަނޑު ހާސިލު ކުރެވޭތޯ މަސައްކަތް ކުރާނަން. ޝުކުރިއްޔާ. 

އިނގުރައިދޫ ދާއިރާގެ މެންބަރު ޙަމްދޫން ޢަބްދުﷲ ޙަމީދު ވާހަކަދެއްކެވުން:

އާދެ، އަޅުގަނޑު ހަމަ ތަކުރާރުކޮށްލަން ބޭނުންވަނީ ދެންމެގައި ނާޒިމު ވާހަކަދެއްކެވި އިރު މިނިވަން ނުވަތަ އަމިއްލަ މެންބަރެއްގެ ނަން ހުށަހަޅުއްވާފައި ވަނީ ޙަޤީޤަތުގައި އެއީ ނައިބު މުޤައްރިރުގެ ނަމަށް. އަފްރާޝީމުގެ ނަން ހުށަހެޅުއްވި ވާހަކަ ރަފީޤު ވިދާޅުވީ. ރަފީޤު އެހެން ވިދާޅުވި. ދެން އަޅުގަނޑު ވެސް ހަމަ މި ޕެޓިޝަން ކޮމެޓީގައި ހިމެނިގެން ދެން އަދި އަޅުގަނޑު އެނދިގެންނެއް ނޫން އަޅުގަނޑު ވެސް ހިމެނީ. އަޅުގަނޑު ވެސް ވާހަކަ އަކީ އެކި ކޮމެޓީތަކުގެ ލިސްޓު އެކި ބޭފުޅުންނަށް ބަހަމުން ދިޔަ އިރުގައި އަޅުގަނޑަށް ވެސް ހަމަ އައި ކޮމެޓީ. ދެން އަޅުގަނޑު އޭގައި ވިސްނާލިއިރު މެންބަރުންތަކުގެ ލިސްޓަށް ބަލާއިރު އަޅުގަނޑަށް ވެސް ހަމަ މި ކަމުގައި އަފްރާޝީމް ރަނގަޅުވާނެ ކަމަށް އަޅުގަނޑު ހަމަ ހިތުން ޤަބޫލުކުރެވުނީ. އޭގެ ފަހުން އަޅުގަނޑު އެ ގޮތަށް ވިސްނާފައި އޮއްވާ އަފްރާޝީމު އަޅުގަނޑު ގާތުގައި މި ކޮމެޓީގައި ހިމެނޭއިރު ކިހިނެއްތޯ މި ކަންތައް އޮތީ އެއްސެވީ ވެސް. ދެން އަޅުގަނޑު ހަމަ އެ ގޮތުން ހަމަ އަޅުގަނޑުމެން ދެ މީހުންގެ މަޝްވަރާގެ ތެރޭގައި އަޅުގަނޑު ގައިމުވެސް އަފްރާޝީމަށް ކޮމެޓީގެ މުޤައްރިރަކަށް ދިނުމުގައި ތާއީދު ދެއްވީ. އެއްވެސް ހާލެއްގައި ޕާޓީގެ ފަރާތުން. ދެން މި ޤަބޫލުކުރުމާ ނުކުރުން އެއީ މުޅިން އެހެން ކަމެއް އިނގޭތޯ. ވާހަކައަކީ ތިއްބެވި ބޭފުޅުން ޤަބޫލުކުރުމާ ނުކުރުން. އަޅުގަނޑުމެން ހަމަ ޙަޤީޤަތުގައި ވާހަކަދައްކަނީ އަޅުގަނޑު އަފްރާޝީމަށް ތާއީދުކޮށްގެން ނޫނީ ރަފީޤު ވެސް ވިދާޅުވިހެން ދެން އެ ބޭފުޅެއްގެ ހައިސިއްޔަތުން. ވަކި ކުލައެއްގެ ހައިސިއްޔަތަކުން ވެސް ނޫން. އެހެންވީމާ، އޭރު ދެން ފުރަތަމަ ވޯޓު ނިމިގެން މި ދިޔައީ އެ ގޮތަށް. އެއަކަށް އޭގައި އޮތީ ހަމަ ތި ވިދާޅުވާ ފަދައިން ޑީ.އާރު.ޕީގެ ބޭފުޅަކާއި އެމް.ޑީ.ޕީގެ ބޭފުޅަކަށް ވޯޓު ދީގެން ހައެއް ފަހަކުން މީގެ ވޯޓު ތަފާތުވެގެން އަފްރާޝީމަށް ލިބިވަޑައިގެންނެވީ. ދެން ނައިބު ޙަޤީޤަތުގައި ނައިބު މުޤައްރިރެއްގެ މައްސަލަ ކަންނޭނގެ އަސްލު މީގައި ދިމާވެގެން މި އުޅެނީ. ދެން ހަމަ އަޅުގަނޑު ދަންނަވާނަން އަޅުގަނޑުމެންނަކަށް މަޢުލޫމާތު ލިބިފަ އެއް ނެތޭ އެއްވެސް ހާލެއްގައި އަޅުގަނޑުގެ ފަރާތަކުން ނުވަތަ އަޅުގަނޑު ޤަބޫލުކުރާ ގޮތުގައި މިތާ ތިއްބެވި އެހެން ބޭފުޅުންގެ ހީލަތްތެރި ކަމެއް މި ތަނަށް ވަދެގެން ނޫނޭ. މަޢުލޫމާތު ދެން ބަދަލު ނުވެ އޮތުމަކީ ދެން މުޅިން އެހެން ކަމެއް. އެ ކަމާ ބެހޭ ގޮތުން އަޅުގަނޑުމެން ދެން އަޅުގަނޑު ހަމަ ގައިމު ވެސް މިހާރު ސުވާލު ވެސް ކޮށްލައިފިން އިނގޭތޯ. ދެން އެ އަށް ޖަވާބެއް ވެސް ނާދެ އަދި އެއް. އެހެންވީމާ، އަޅުގަނޑުމެންނަށް ލިބިފައި އޮތް މަޢުލޫމާތު އަޅުގަނޑުމެންނަށް މިއީކީ މާ ބޮޑު އިޝޫއެއް ނޫން އިނގޭތޯ. އަޅުގަނޑުމެން ހަމަ ގައިމު ވެސް މިއީކީ ކޮމެޓީގެ ޗެއަރ ވަކި ފަރާތެއްގެ އިޝޫ އެއް ނޫނޭ. އެހެންވީމާ، އަޅުގަނޑު ދަންނަވާނީ މި ދަނޑިވަޅަށް އަސްލު މި ގޮތަށް އެހެން މަސައްކަތައިގެން ކުރިއަށް ގެންދަމާތޯ. އޭގައި ޙަޤީޤަތުގައި ދެން ހައްލު ކުރަންޖެހޭ ހިސާބަކަށް މައްސަލަ އައިމާ ނުވަތަ ބަހުސްގެ ތެރޭގައި މާ ބޮޑަށް ކުލަ ތަފާތުކޮށް ފެންނަ ކަމަށް ވަންޏާ އަޅުގަނޑުމެން ހަމަ ތިބެގެން މަސަލަސްކަމާ އެކު ހަމަ ނިންމާނީއޭ. އިނގޭތޯ މި ގޮތަށޭ ގެންދާނީ މިހާރު. އެކަމަކު އަޅުގަނޑު ނާޒިމު އެ ވިދާޅުވާހެން އަޅުގަނޑުމެންގެ ތެރެއަކު ގައިމު ވެސް އަޅުގަނޑަށް ދެން އަޅުގަނޑު ޤަބޫލުކުރާ ގޮތުގައި ދެން ތިބި ބައެއް ބޭފުޅުންނަކަށް ވެސް މަޢުލޫމާތު ލިބިވަޑައިގެންފަ އެއް ނެތް. އެހެންވީމާ، އަޅުގަނޑުމެންނަށް މި ވޯޓުތައް އެނގޭ ދިޔަ ގޮތް. މީގެ ކުރިން މިވާހަކަ ދެކެވުނު ނަމަ އަޅުގަނޑުމެންނަށް ހަމަ ވާހަކަދެއްކުމުގެ ފުރުޞަތު އޮންނާނެ.  ދެން މިހާރު ބަލަމާ އަޅުގަނޑުމެން މަސައްކަތް ކުރަމާތޯއޭ ކުރިއަށް ގެންދިޔުމަށް. އަޅުގަނޑު ހަމަ އަލުން ތަކުރާރުކޮށް ދަންނަވަމޭ އަޅުގަނޑުމެންގެ ފަރާތަކުންނެއް މީގެ ކުރިން ވަކި އެއްބަސްވުމެއް އޮތްކަން އެނގި އެއާ ޚިލާފަށް ކަމެއް ގެންދިޔައީކީ އެއް ނޫނޭ. ޝުކުރިއްޔާ. 

ރިޔާސަތުން ވާހަކަދެއްކެވުން:

މީ އެނދިވަޑައިގެންފައި އެބައޮތް ނާޒިމް. ދެން އޭގެ ފަހުގައި ރާމިޒް، އޭގެ ފަހުގައި ސަމީރު ދެން އެހެން ބޭފުޅަކު އެއްޗެއް ވިދާޅުވާން ބޭނުންފުޅު ނޫނިއްޔާ އަޅުގަނޑު މި ގަސްތުކުރަނީ ދެން ސަމީރު އެއްޗެއް ވިދާޅުވީމަ ނިންމާލަން ކަމަށް. ނާޒިމް. 

މަޑަވެލި ދާއިރާގެ މެންބަރު މުޙައްމަދު ނާޒިމް ވާހަކަދެއްކެވުން:

އާދެ، އަޅުގަނޑު މި ކޮމެޓީގެ ވޯޓު ނިމުނު ގޮތަކާ ބެހޭ ގޮތުން އެއްވެސް ކަހަލަ މައްސަލަ އެއް ނެތް. އެއީ މިތަނުގައި ނިމުނު ގޮތް އެއީ. އެކަން ޤަބޫލުކުރަން ޖެހޭނެ. އެހެންނަމަވެސް އަޅުގަނޑު މި ވާހަކަ މި ދައްކަނީ މަޢުލޫމާތަށްޓަކައި. އެއީ ތި ބޭފުޅުންނާއި އަޅުގަނޑުމެންނާ އެއް ބައެއްގެ ގޮތުގައި މަސައްކަތް ކުރަމުން މި ދަނީ. މިތަނުގައި ވެސް މި އޮތީ ޑީ.އާރު.ޕީގެ ކޯލިޝަނާއި އެމް.ޑީ.ޕީ ދެން މި ތިބީ ވަކި މީހަކާ އަދި އެ ބޭފުޅުންގެ ޝައުޤުވެރިކަން ނެތީމަތާ އެކަކު ނުކުމެގެން ވެސް ހިނގައެއްޖެ ޤައުމީ ޕާޓީން. މިކަން ނިމުނީމާ. އެހެންވީމާ އަޅުގަނޑުމެން މަސައްކަތް ކުރަމުން މި ދަނީ ހަމައަކާއި އުސޫލެއްގެ މަތީގައި ތިބެވޭތޯ މި ބަލަނީ. އަޅުގަނޑު ހަމަ ތަކުރާރުކޮށް ދަންނަވަން ބޭނުންވަނީ، އަޅުގަނޑުމެން ލޮބީ ކުރާކަށް ވެސް ނުޖެހެއޭ. އަޅުގަނޑުމެންނަށް މުޤައްރިރުކަން ދޭންޖެހޭ ކޮމިޓީތައް ވެސް އޮތީ ނިންމާފައޭ. އެހެންވެއްޖެއްޔާ އަޅުގަނޑުމެން ނުޖެހެއޭ ޒުބައިރަށް ވެސް ލޮބީކޮށްފައި ފޯނުކުރާކަށް ވެސް. އެއްވެސް ބޭފުޅަކާ ލޮބީ ކުރާކަށް. އަޅުގަނޑުމެންނަށް އިޖުތިމާޢީ ކޮމިޓީގެ މުޤައްރިރުކަން ދެއްވާނެ ވާހަކަ މޫސާ މަނިކަށް އޮތީ އެ ބޭފުޅުން ވިދާޅުވެފައި. އެހެންވީމާ، އެކަހަލަ ގޮތްތަކަކަށް އާދެ، ޢާއްމު ކޮމިޓީގެ. އެކަހަލަ ގޮތްތަކަށް އޮތީ އެއްބަސްވެވިފައޭ. އެހެންވެއްޖެއްޔާ އަޅުގަނޑުމެން ނުޖެހޭ ދުރާލާ ކެމްޕޭން ކުރާކަށް ވެސް. އެކަން ރަނގަޅަށް އެނގިވަޑައިގަންނަވާނެ އެނގިވަޑައިގަންނަވަންޖެހޭ ފަރާތްތަކަކަށް. މިސާލަކަށް، އަޅުގަނޑު އިއްޔެ އިނީ ފުރުޞަތަށް ވެސް އެދިފައި. އެހެންނަމަވެސް، ޕާލިމެންޓްރީ ގްރޫޕު ލީޑަރު އެކަން ކެންސަލް ކުރީމަ އެ ނިމުނީ. އެހެންވީމާ، މިހާރު މަޖިލިސް މި ދަނީ އެ ގޮތަށް. ހުރިހާ ކަމެއް ހަމަ ލީޑަރުންގެ މަޝްވަރާގެ މަތީގައި މި ދަނީ. ދެން ނިމުނު ގޮތަކާ ބެހޭ ގޮތުން އަޅުގަނޑު އެއްގޮތަކަށް ވެސް އެ ކަމުގައި އެ ނިމުނު ގޮތް ކޮންމެ ގޮތަކަށް ނިމުނަސް މި ތަނުން ވޯޓުން ނިންމީމަ އެކަން ބަލައިގަންނަންޖެހޭނެ. އަދި އަޅުގަނޑު އެ ކަމާ ދޭތެރޭގައި އެއްވެސް ހިތްހަމަނުޖެހުމެއް ވެސް އޮތީކީ އެއް ނޫން. އަދި ޢިއްޒަތްތެރި މުޤައްރިރަށް ވެސް އަޅުގަނޑު އިރާދަކުރެއްވިއްޔާ މި ކޮމިޓީގައި އިނދެގެން ހަމަ އަޅުގަނޑަށް ދެވުނު ހަމަ އެއްބާރުލުމެއް ދީގެން ހަމަ އިރާދަކުރެއްވިއްޔާ މި މަސައްކަތްތައް ކުރާނަން. ކޮންމެހެން މި ކޮމިޓީގެ މުޤައްރިރާ ދޭތެރޭގައި އެއްވެސް ގޮތަކަށް ހިތްހަމަނުޖެހިގެންނެއް ނޫން. އަޅުގަނޑު އަދި ނައިބު މުޤައްރިރަށް ވެސް ހަމަ އަޅުގަނޑުގެ ހިތުގެ ރުހުމާއި ލޯބި އެބަ އޮތް. ހަމަ އެ ވާހަކަ ދަންނަވާލީ. ދެން މި ކަމަކީ އަޅުގަނޑު ތި ބޭފުޅުންނަށް މަޢުލޫމާތަށް އަޅުގަނޑު މި ވާހަކަ މި ގޮތަށް ދެއްކީމަތާ ތި ބޭފުޅުންނަށް ވެސް މި އެނގުނީ. އެއީ ވިދާޅުވެއްޖެ ނޭނގޭ ކަމަށް. އެހެންވެއްޖެއްޔާ އެއީ ރަނގަޅު މަޢުލޫމާތެއް ކަމަށް އަޅުގަނޑު ޤަބޫލުކުރަނީ. ދެން ތި ބޭފުޅުންތާ އެކަން ކަށަވަރު ކުރާނީ. ޝުކުރިއްޔާ. 

ވިލިނގިލި ދާއިރާގެ މެންބަރު މުޙައްމަދު ރާމިޒް ވާހަކަދެއްކެވުން:

އާދެ، އަޅުގަނޑު ޙަޤީޤަތުގައި މި ކޮމިޓީގެ މުޤައްރިރުގެ ނަމަށް ޑޮކްޓަރ އަފްރާޝީމަށް ތާއީދުކުރީ މި ކޮމިޓީގައި ހިމެނޭ ބޭފުޅުންގެ ތެރޭގައި އެންމެ މިކަމަށް އެކަށީގެންވާ ބޭފުޅާ ކަމަށް ވާތީވެ އަޅުގަނޑު ތާއީދުކުރީ. އެއްވެސް ހާލެއްގައި ޑީ.އާރު.ޕީގެ މެންބަރަކަށް ވެގެންނެއް ނޫން. އެއީ އަޅުގަނޑު އެ ކަމަށް ނިންމި ނިންމުމަކީ. އެހެންވީމާ، އެ ވާހަކަ ދަންނަވާލަންވެގެން. 

ދިއްދޫ ދާއިރާގެ މެންބަރު އަޙްމަދު ސަމީރު ވާހަކަދެއްކެވުން:

އާދެ، އަޅުގަނޑަށް ހީވަނީ އަޅުގަނޑުމެން ނާޒިމު އެ ފާހަގަކުރާ ނުކުތާއަކީ އަޅުގަނޑުމެން މި ކޮމިޓީގައި ކޮންމެހެން މި ކޮމިޓީގައި ވެސް ކަންކަން ނިމިގެން ދިއުމާ އެކުގައި އެ ވާހަކަތައް ހައިލައިޓު ކުރީ. ޙަޤީޤަތަކީ މިކަން އެއްބަސްވެފައި ވާ ގޮތަށް ދެ ޕާޓީގެ ދެމެދުގައި ދެކެވުނު ވާހަކަ އާއި އެއް ގޮތަށް ޢަމަލުތައް ނުކުރެވުމުގެ ނަތީޖާއެއްގެ ގޮތުން، އެމް.ޑީ.ޕީ ހުރިހާ ކޮމިޓީތަކަކުން އިސްތިޢުފާ ދެއްވީމަ އޭގެ ނަތީޖާއަކީ ކޮބައިތޯއޭ. މިއީ ވިސްނާލަންޖެހޭ ކަމެކޭ. އަޅުގަނޑުމެން އެމް.ޑީ.ޕީގެ ފަރާތުން މިހާރު މި ދަނީކީ ރައްޔިތުންގެ މަޖިލީހެއް ނޫން. މިހާރު މި ދަނީ ޕާޓީ މަޖިލިސް ހިނގަމުން. ރައްޔިތުން ވެސް މިހާރު ކިޔަނީ ޕާޓީ މަޖިލިސް. އެހެންވީމާ، ޕާޓީ މަޖިލީހުގެ ތެރޭގައި ހިނގާއިރު އެކަން ވެގެން މި ދަނީ ޕާޓީގެ މެދުގައި ވާހަކަތައް ދެކެވިގެން. އެހެންވީމާ، މީގެ މަޞްލަޙަތަށް ބަލާއިރު މެޖޯރިޓީ އޮންނަ ފަރާތަކުން އެ މީހުންގެ މެޖޯރިޓީގެ ޕަވަރ ބޭނުންކޮށްގެން އެކަން ކުރާ ކަމަށް ވަންޏާ މައިނޯރިޓީ އެއްކޮށް ނިކުމެގެން އެކަމުން އިސްތިޢުފާ ދީގެން ދުރަށް ދިޔައިމަ ނަތީޖާއަކަށް ވާނީ ދެން ނެރޭ ކޮންމެ އެއްޗެއް ނެރެވޭނީ އެ މީހުން ބޭނުންވާ ގޮތަށް. އެ މީހުން އަމިއްލަ އަށް ތިބެގެން. އެ ގޮތްހޭ މި ދަނީ. އެހެންވީމާ، އަޅުގަނޑުމެންގެ ތެރޭގައި އެބަ ވާހަކަދެކެވޭ މިހާރު، އަޅުގަނޑުމެންގެ ލީޑަރޝިޕްގައި އެ ވާހަކަ ދެކެވޭ އަޅުގަނޑުމެންގެ ހުރިހާ ކޮމިޓީތަކުން އިސްތިޢުފާ ދިނުމަށް. އަޅުގަނޑުމެންގެ ހުރިހާ އެންމެން. އެހެންވީމާ، އަޅުގަނޑު ދަންނަވަން ބޭނުންވަނީ މިއީ މިކޮމިޓީ ނޫނަސް މީގައި ޒާތުގައި މި ކޮމިޓީގެ ތެރޭގައި ވެސް އެބަ ތިއްބެވި ޑީ.އާރު.ޕީގައި ވެސް އަދި ޕީ.އޭގައި ވެސް ހަމަ އިސްކޮށް އުޅުއްވާ ފަރާތްތައް. އެހެންވީމާ، ތި ބޭފުޅުން ވެސް ހަމަ އަމިއްލަ ސަމާލުކަމަށް ވެސް އެކަން ގެންނަވައިގެން މީގައި މަސައްކަތްތަކާ މެދުގައި ވިސްނަވައިގެން ކުރިއަށް ގެންދިއުމުގައި މިކަހަލަ މައްސަލަތައް އެބަހުއެްޓޭ. ޙަޤީޤަތަކީ ދެ ލީޑަރޝިޕްގެ މެދުގައި ވާހަކަދެކެވިގެން ނަމަވެސް، އެކަންކަން އެއްބަސްވެފައިވާ ގޮތަށް ނުދިއުމުގެ ނަތީޖާއަކަށް ވަނީ. ކޮންމެހެން މި ކޮމިޓީގައި މަޤާމުތަކުގެ ވާހަކަ އެއް ނޫން ނާޒިމު ވެސް އެ ފާހަގަކުރަނީކީ އަދި އަޅުގަނޑު ވެސް މި ދަންނަވަނީކީ އެއް ގޮތަކަށް ވެސް މި ކޮމިޓީގެ މުޤައްރިރު ކަމާ މެދުގައި އެއްވެސް ކަހަލަ ކަންބޮޑުވުމެއް ކަމެއް އޮވެގެންނެއް ވެސް ނޫން. ޙަޤީޤަތަކީ ޒުބައިރު އެ ފާހަގަކުރެއްވި ފަދައިން އަޅުގަނޑަށް އެނގޭ ޒުބައިރު އަމިއްލަ ނަފްސަށް އަޅުގަނޑަށް ހަމަ ވަރަށް ތާއީދު ކުރާނެކަން ވެސް. އެކަން އަޅުގަނޑަށް އެނގޭ. އެހެންނަމަވެސް، އަޅުގަނޑު ޒުބައިރު އަރިހުގައި އެ ވާހަކަ އަހާލީ އެއީ އަފްރާޝީމް އެ ވާހަކަ ވިދާޅުވެފައި އޮތް ފަހުން. އެހެންވީމާ، އަޅުގަނޑު ކައިރީގައި ބުނީމަ އަޅުގަނޑު ދެންނެވިން ޒުބައިރަށް އެހެންވެއްޖެއްޔާ އެއީ ޒުބައިރު ވިދާޅުވެފައި އޮތް ގޮތަށް ކުރިއަށް ގެންދަވާށޭ. ދެން އެ ވާހަކަ އެއް ނޫން އަޅުގަނޑުމެން ދަންނަވަން މި އުޅެނީކީ. މިކަހަލަ ކަންތައްތަކާ މެދުގައި އަޅުގަނޑުމެން ނުވިސްނާ ކަމަށް ވަންޏާ މި މަޖިލިސް ރައްޔިތުންގެ މަޖިލީހެއްގެ ގޮތުގައި ދާއިރު ދެން ދާނެ ނަތީޖާ އާ މެދު އަޅުގަނޑުމެން ވިސްނަން އެބަޖެހެއޭ. އެހެންވީމާ، ކޮމިޓީގައި މަސައްކަތް ކުރާއިރު އަޅުގަނޑު ދަންނަވަން ބޭނުންވަނީ، ކޮމިޓީގައި ހަމަ ޑިމޮކްރެޓިކް އުސޫލުން މަސައްކަތްތައް ކަންތައްތައް ދާ ކަމަށް ވަންޏާ އެކަން އަޅުގަނޑުމެން ރަނގަޅު ގޮތުގައި ކޮށްދޭނަމޭ. އަދި ކޮމިޓީއަށް ދޭންވާ ހުރިހާ އެއްބާރުލުމެއް އަޅުގަނޑުމެންގެ ފަރާތުން ލިބިގެން ވެސް ދާނެއޭ. އެކަމަކު ނުސީދާކޮށް ނުވަތަ ނާޖާއިޒު ގޮތެއްގައި މަޖިލީހުގެ ގަވާއިދާއި އުސޫލުތަކާއި ޤާނޫނާއި ޚިލާފަށް ކަންތައްތަކެއް ދަންޏާ އެ ކަންކަމެއް ކުރާކަށް އަޅުގަނޑުމެންނެއް އެއްބާރުލުމެއް ނުދޭނަން. އެ ނޫން ހުރިހާ ހާލަތެއްގައި އަޅުގަނޑުމެންގެ އެއްބާރުލުން ލިބޭނެ ހަމަ އިނގޭތޯ. އެހެންވީމާ، އަޅުގަނޑަށް ހީވަނީ މިހާރު ދެން މި މައުޟޫޢުގައި ކުރުކޮށްލާފައި އަޅުގަނޑުމެންގެ މަސައްކަތައިގެން ކުރިއަށް ދާންވެއްޖެ ކަންނޭނގެ. ޝުކުރިއްޔާ. 

ރިޔާސަތުން ވާހަކަދެއްކެވުން:

އަޅުގަނޑު ކުރިން ދަންނަވާލިހެން ދެން އެންމެ ފަހު ފުރުޞަތު ސަމީރާ ހަމައިން ނިންމާލަން. އެހެންނަމަވެސް، ޙަމްދޫން ހަމަ ކުޑަކުޑަ ވަގުތުކޮޅަކަށް އެހެން ކަމަކަށް ދެއްތޯ. ރަފީޤު މި އަށްތޯ އެއްޗެއް ވިދާޅުވަން. އެހެން ކަމަކަށް. އާނ އެހެންވެއްޖެއްޔާ މި މަޢުޟޫޢު މިހާ ހިސާބުން ނިންމާލުމުގެ ކުރީގައި އަޅުގަނޑު ހަމަ ދަންނަވާލާނަން އަޅުގަނޑު ވެސް ހަމަ ޙަޤީޤަތުގައި ވެސް ޕާޓީ ލައިނުން މިކަހަލަ ކަމެއް އަޅުގަނޑަކަށް ވެސް އެނގިފަ އެއް ނެތް. ދެން ހަމަ މެންބަރެއްގެ ހައިސިއްޔަތުން. ދެން ޒުބައިރު އަޅުގަނޑާ ދޭތެރޭގައި އެ ދެއްކި ވާހަކަފުޅުތައް އެއީ ހަމަ ކަން ދިޔަ ގޮތް. އަޅުގަނޑު ވެސް ޒުބައިރަށް ދަންނަވާލިން ނައިބު މުޤައްރިރަކަށް އަޅުގަނޑުމެންގެ ޕާޓީއަކުން ނެތޭ ވަކި މީހަކު އޭރު ނިންމާފަ އެއް ހަމަގައިމު ވެސް. ދެން އެހެންވީމާ، ދަންނަވާލީ ހަމަ ބޭނުންފުޅުތޯ. ބޭނުންފުޅެއް ނޫނޭ ވިދާޅުވީމަ އަޅުގަނޑު ދެން ވޯޓު އެހެން ފަރާތަކަށް މި ދިނީ. ދެން އަޅުގަނޑު ގޮތެއް ނިންމީ ވެސް. ދެން ނާޒިމުގެ ވާހަކަފުޅުގައި ދެން މުޤައްރިރަކަށް ހޮވައި ދިން މީހާ އަޅުގަނޑުމެންނަށް ވޯޓު ދެއްވީމަ ވެސް އޭނައަށް ވޯޓު ނުދެއޭ އެ ކަހަލަ ގޮތަކަށް ވިދާޅުވީމާ، މިހެން މި ދަންނަވާލީ. ދެން އަޅުގަނޑުމެން އެހެން ކަންތައްތަކަށް މި ހުޅުވާލަނީ. ކުޑަކުޑަ ވަގުތުކޮޅެއް އޮތީ. މެންބަރުން ވިސްނާލައްވާތި ސައިގަޑި އިނގޭތޯ ކުރި އަށް އޮތީ އެހެންވީމަ. 

އިނގުރައިދޫ ދާއިރާގެ މެންބަރު ޙަމްދޫން ޢަބްދުﷲ ޙަމީދު ވާހަކަދެއްކެވުން:

އާދެ، ޝުކުރިއްޔާ. އަޅުގަނޑު ހަމަ ފުރުޞަތު ނެގީ ވެސް މި ނިންމާލުމުގެ ކުރިން ދެން އަންނަ ބައްދަލުވުމަކަށް މަސައްކަތެއް އަޅުގަނޑު ހަމަ ޤަބޫލުކުރާ ގޮތުގައި ހުށަހަޅަން ފަސޭހަވާނެއޭ. މިހާރު އަޅުގަނޑު ހިތުން ހުރިހާ ބޭފުޅުންގެ ފައިލްކޮޅުގައި އެބަ އޮތް މި ކޮމިޓީ އަށް ފޮނުވުނު ޕެޓިޝަންތަކުގެ ތަފްސީލު ލިސްޓެއް ދެއްތޯ. ދެން މީގައި މި 15 ޕެޓިޝަން މެންޝަންކޮށްފައި އޮތްއިރު ދެން އަންނަ ބައްދަލުވުމަކަށް އަޅުގަނޑަށް ހީވަނީ އަޅުގަނޑުމެންނަށް ދެން މިހާރު ފުރަތަމަ މި އޮތީ 8 މަހުގެ ތުއްތު ކުއްޖާ އާ ބެހޭ ގޮތުގެ އެ ބައި އެ އޮތީ އެ ޕެޓިޝަން އެ އޮތީ މަޖިލީހަށް ރިޕޯޓު ހުށަހެޅިފައޭ. ދެން ރިޕޯޓު ތައްޔާރުކުރުމުގެ މަސައްކަތްކުރަމުން ދާ ދެ ޕެޓިޝަނެއްގެ ވާހަކަ އޮވެފައި ސަބް ކޮމިޓީގެ މަސައްކަތް ނިމިފައި ކޮމިޓީން ރިޕޯޓު ފައިނަލް ކުރުމުގެ މަރުޙަލާގައި އެބައުޅޭ ހދ.ކުމުންދޫގެ ފަޅުފުންކުރުން. އެހެންވީމާ، އެ ބަލައިލުން ރަނގަޅުވާނެ އެއް ކަމަކަށް. އެއީ އަޅުގަނޑުމެންނަށް ހަމަ އޭރުން ދެން އަންނަ ބައްދަލުވުމަކަށް އަންނަންވާއިރަށް އަޅުގަނޑުމެންނަށް އެ ކޮމިޓީ ބައްދަލުވުމަށް ކޮމިޓީގެ މިހާރު ހެދިފައި އޮތް ރިޕޯޓު ތައްޔާރަށް އޮތް ކަމަށް ވަންޏާ ބަލައިލެވިދާނެ. ދެން ހުޅުމާލެ އިން ފްލެޓު ކެންސަލް ކުރުމުގެ ރިޕޯޓަކީ މިސާލަކަށް ކުރީގެ ކޮމިޓީން މުޅިން ނިންމާފައި އޮތް އެއްޗެއް ކަމަށް ވަންޏާ އެ މަސައްކަތަކަށް މި ކޮމިޓީއަކުން ދާކަށް ނުޖެހޭނެ. އެހެންވީމާ، ދެން އަންނަ ބައްދަލުވުމެއްގައި ގަވާއިދުގެ އިތުރުން ގަވާއިދާ އަދި އަޅުގަނޑުމެންނަށް އޮންނާނެ އެހެން މަސައްކަތެއް އެއީ އެހެން ޕްލޭނެއް ވެސް އަޅުގަނޑު މި ކޮމިޓީގެ މަސައްކަތުގައި ކޮންމެވެސް ވަރެއްގެ ޕްލޭނެއް ވެސް ހުށަހަޅަންޖެހޭހެން އަޅުގަނޑަށް ހީވަނީ. އެހެންވީމާ، މި ދެ މަސައްކަތާ އެކީ މި ދަންނަވާ ރިޕޯޓު ލިބިދާނެތޯ. ދެން އަޅުގަނޑު ފަހު ޕޮއިންޓަކީ ދެން އިދާރީ މޭޒުން ކަންނޭނގެ މީގެ މަޢުލޫމާތު ދެއްވޭނީ. މިހާރު ވޭތުވެ ދިޔަ ދައުރުގައި މި ޕެޓިޝަން ކޮމިޓީގައި ތިއްބެވީ މިހާރު ތިއްބެވި ބޭފުޅުންގެ ތެރެއިން ކޮންކޮން ބޭފުޅުންނެއްތޯ. އަޅުގަނޑުމެންގެ އެ މަޢުލޫމާތު ނެތީމަ މިހާރު ތިއްބެވި ބޭފުޅުންގެ ތެރެއިން އެއްވެސް ބޭފުޅަކު ކުރީގެ ޕެޓިޝަން ކޮމިޓީގައި އިންނެވި ކަމަށް ވަންޏާ އެ އަޅުގަނޑު ފާހަގަކޮށްލަން ބޭނުން. 

ފުވައްމުލަކު އުތުރު ދާއިރާގެ މެންބަރު މުޙައްމަދު ރަފީޤު ޙަސަން ވާހަކަދެއްކެވުން:

އާދެ، އަޅުގަނޑު ވެސް ފުރުޞަތަކަށް ދަންނަވާލީ ހަމަ ދެންމެ ޙަމްދޫން އެ ފާހަގަކުރެއްވި ކަންތައްތަކަށް މައިގަނޑު. ދެން މީގައި އަޅުގަނޑަށް މި ބަލައިލުމުން އެބަ ފެނޭ މަސައްކަތް އައިސްފައި މިހުރީ އަޅުގަނޑަށް ލަފާކުރެވޭ ގޮތުން ހަމަ ހުށަހެޅިފައި ހުރި ތަރުތީބުން ޕެޓިޝަންތައް ނިންމަވަމުން ގެންދަވާފައި ހުރީ. އެހެންނަމަވެސް، އަޅުގަނޑު ހިތަށް އަރަނީ އަޅުގަނޑުމެން މި މަސައްކަތް ތަރުތީބު ކުރުމުގައި މިހެން ގެންދިޔައިމަ މި ވާގޮތަކީ، މިސާލަކަށް، މި އޮތީ 21 ޖުލައިގައި ހުށަހަޅުއްވާފައި އޮތް މައްސަލަ އެއް. އެވަގުތު ގއ. ދެއްވަދޫގައި ހިނގަމުން ދިޔަ ހުމުގެ ރޯގާ އެއް. މިކަހަލަ ކަންތައްތަކަކީ އެއީ ހަމަ ވަގުތުން ވަގުތަށް އަޅުގަނޑުމެންނަށް އެ ދުވަސްކޮޅެއްގައި ފިޔަވަޅު ނޭޅިއްޖެ ކަމަށް ވަންޏާ މިހާރު އަޅުގަނޑަށް އެނގޭ މިކަން ހައްލުވެ ނިމިދިޔަތާ ކިތަންމެ ދުވަހެއް ވެފައި އޮންނާނީ. ޚާއްޞަކޮށް މި ޞިއްޙީ ކަންތައްތަކުގައި އަޅުގަނޑަށް ހީވަނީ ހަމަ މިހެން ދިމާ ވީމާ، ވަގުތުން ވަގުތަށް އަޅުގަނޑުމެންނަށް ފިޔަވަޅު އެޅޭނެ ގޮތަކަށް އަޅުގަނޑުމެން މި މަސައްކަތް ޕްލޭން ކުރާއިރުގައި ވެސް އިސްކަން ދެވެންޖެހޭނެހެން. ދެން މިހުރި އެހެން ކަންތަކަށް ބަލާއިރުގައި ވެސް ހަމަ ފަހަތުގައި އެބަހުރި ބައެއް ކަންތައް. މިސާލަކަށް، ޑޮލަރު ލިބުން ދަތިވުމުގެ މައްސަލަ. އެވެސް ދެން މިހާރު އަޅުގަނޑަށް ހީވަނީ ހަމަ ފުދޭވަރަކަށް ހައްލު ކުރެވިފައި އޮތް ކަމެއްހެން. އެހެންވީމާ، މީގައި އަޅުގަނޑުމެން މަސައްކަތް ރޭވުމުގައި މިހެން ހުންނަ މުހިއްމު އެ ވަގުތަކަށް އެންމެ ބޮޑަށް މުހިއްމު ކަންތައްތަކަށް އިސްކަން ދެވޭނެ އުސޫލަކުން އަޅުގަނޑަށް ހީވަނީ އަޅުގަނޑުމެން ޕްލޭންކޮށްލުން ރަނގަޅުވާނެހެން. ދެން މީގައި އަޅުގަނޑު ވެސް ހަމަ ތާއީދުކުރަން ދެންމެ ޙަމްދޫން އެ ހުށަހެޅުއްވި ގޮތަށް މީގައި ހުޅުމާލެއިން ފްލެޓު ކެންސަލް ކުރި މައްސަލައިގެ ރިޕޯޓު ވެސް އަޅުގަނޑުމެން ބަލައިލާ ދެން އެ ކަންތައް ނިންމާފައި ދެން ކުރިއަށް ދާނެ ގޮތަކަށް ހަމަ ގިނަ ބޭފުޅުންނަށް ފެނިވަޑައިގަންނަވާ ގޮތަކަށް ރޭވުމުގައި މި ދެންނެވި ކަންތަކަށް ވިސްނާ ވަޑައިގަތުން އަޅުގަނޑު އެދޭ ވާހަކަ ދަންނަވާލަން. 

މަޑަވެލި ދާއިރާގެ މެންބަރު މުޙައްމަދު ނާޒިމް ރަޝާދު ވާހަކަދެއްކެވުން:

އާދެ، ޝުކުރިއްޔާ އަޅުގަނޑު ދެން ކޮމިޓީގައި ކުރީގައި ވެސް މަސައްކަތް ކުރި މީހެއްގެ ހައިސިއްޔަތުން އެއްޗެއް ދަންނަވާލާނަން. ދެން ތުއްތު ކުއްޖާ މި 8 މަހުގެ ތުއްތު ކުއްޖާ އަށް ލިބުނު ގެއްލުމުގެ އެ ކަމުގައި އަޅުގަނޑު ވަރަށް ފުރިހަމައަށް މަސައްކަތެއް ކުރެވިފައި ވާނީ. ދެން ހިތަދޫ ހޮސްޕިޓަލަށް ވެސް އަޅުގަނޑުމެން ބޮޑު މަސައްކަތްތަކެއް އޭގައި ވެސް ކުރެވިފައި ވާނެ. ދެން މަސްވެރިންގެ ޙައްޤުތަކާ ބެހޭ ގޮތުން އެ ހުށަހެޅިފައިވާ ބިލުގައި ވެސް އަޅުގަނޑާއި ޒަމީރާ ދެ ބޭފުޅުން ޒަމީރާއި އަޅުގަނޑާ ދެ މީހުން މި ތިބެނީ ކުޑަ ކޮމިޓީތަކެއް. އަޅުގަނޑަށް ރަނގަޅު އިދާރީ މޭޒުން ކުރީގައި ކުޑަ ކޮމިޓީތައް ބައްސަވާފައި ހުރި ގޮތުގެ ޝީޓެއް ވެސް މި ބޭފުޅުންނަށް ދައްކަވައި ދެއްވައިފިއްޔާ. ކޮން ގޮތަކަށްތޯ ސަބް ކޮމިޓީތައް ހަދާފައި އިނީ. ދެން އެކަން ކުރުމުގައި އަޅުގަނޑުމެންނަށް މި ކޮމިޓީގައި މިހާ މަސައްކަތްތައް ސްޕީޑު ދަށްވެފައި އޮތީ ހަމަ އަޅުގަނޑު ފާހަގަކޮށްލަން ރެކޯޑަށްޓަކައި. ޑީ.އާރު.ޕީގެ މުޤައްރިރަކު އެއިރުގައި ވެސް އިންނެވީ. އެއީ ކަނޑިތީމު ދާއިރާގެ ޢިއްޒަތްތެރި މެންބަރު މުޙައްމަދު ޙުސައިން. އެ ބޭފުޅާ ރާއްޖޭގައި ގިނަ ވަގުތު ނޫޅުއްވާކަން ތި ބޭފުޅުންނަށް ވެސް ފާހަގަކުރެއްވޭނެ. އެހެންވީމާ، އަޅުގަނޑުމެން ދެން އެއިރުގައި ކަންދިމާކޮށްފައި އޮތް ގޮތުން އާ ގަވާއިދުގެ ދަށަކުން ނޫން ކަން ހިނގަމުން އައީ. ނައިބު މުޤައްރިރަކު ވެސް ހުންނަވަނީކީ ނޫން. ނެތީމަ އަޅުގަނޑުމެންނަށް ދަތިތަކެއް އައި، އެ ކޮމިޓީ ހިންގުމަށްޓަކައި. ދެން އަޅުގަނޑު ހަމަ އެހެންވެ ޕީ.އޭގެ ބޭފުޅެއް ޒަމީރަކީ. ޒަމީރު ވެސް ހަމަ ގިނަ ވަގުތުގައި ރަށުގައި ހަމަ ކޮމިޓީ އަށް އަޅުގަނޑާއި އެ ބޭފުޅާ އާ ދެ މީހުން މި ތިއްބަވަނީ. ސަބް ކޮމިޓީގެ ކަންތައްތައް ވެސް ހަމަ ނުކުރެވި ދިޔައީ. އެއީ ދެ މީހުން ތިބޭ ސަބް ކޮމިޓީ އެއްގައި އެކަކަށް އެ ކަމެއް ނުކުރެވޭނެ. އެއީ އަޅުގަނޑުމެން ބަލާފައި އިނީ މަސައްކަތްތައް ބަހާލާފައި އެބަޔަކު ޝައުޤުވެރިކަން ހުންނަ މިސާލަކަށް، ކުދި ލޯނުތަކާއި މަސްވެރިންގެ ޙައްޤުތަކާއި އަޅުގަނޑުމެން ނެގިން އޭގެން ސަބްކޮމިޓީތައް. ދެން އެހެންވީމާ، މި މަސައްކަތްތައް ތި ބުނި ގޮތަށް ޢިއްޒަތްތެރި މެންބަރު ރަފީޤު ފާހަގަކުރެއްވި ނުކުތާ އަޅުގަނޑު ފާހަގަކޮށްލަން. މިސާލަކަށް، އެ ވަގުތާއި ދަނޑިވަޅު ކެހިގެން ދިޔައީ ބައެއް ކަހަލަ މައްސަލަތަކަށް. ދެން ހަމަ އެކަން ފާހަގަކޮށްލަން. ދެން އަޅުގަނޑުމެންގެ ރޫޙަކީ އެ ގޮތަށް ކުރީގައި ވީ ކަމަށް ވިޔަސް އަޅުގަނޑު ހަމަޔަޤީނުން ވެސް ޢިއްޒަތްތެރި މުޤައްރިރަށް ހަމަ ސައްތަ އިން ސައްތަ އިތުބާރު ދެން. އަޅުގަނޑު ހަމަ އެއްބާރުލުން ދޭނަމޭ މިހިރަ މަސައްކަތްތައް ނިންމުމަށްޓަކައި. ދެން އަޅުގަނޑު ޤަބޫލެއް ނުކުރަން ފަހަތަށް އަދި މި ގޮތަކަށް ޕެޓިޝަންތަކެއް އަންނާނެ ކަމަކަށް ވެސް. އެއީ މަޖިލިސް ފެއްޓިގެން އައިއިރުގައި އެހެން ކަހަލަ ރޫޙެއްގައި ޕެޓިޝަންތައް އަންނަންފެށީ. ދެ ބައެއްގެ ދޭތެރޭގައި ކޮންމެ ގޮތަކަށް ކަމެއް ދިޔަޔަސް މެންބަރު ތްރޫކޮށް ނުވަތަ މެންބަރަށް ވެސް ވާ އެއްޗަކީ ބަޔަކު އެދުނީމާ އެ ކަމެއް ނޯންނާނެ ބޮލާލާޖެހޭކަށް. އެހެންކަހަލަ ރޫޙެއްގައި ކަމަށް އަޅުގަނޑަށް ފާހަގަ ކުރެވުނީ އެއިރުގައި ޕެޓިޝަން އައީ. ދެން މި ގޮތަކަށް ޕެޓިޝަން އަންނާނެ ކަމަކަށް އަޅުގަނޑަކަށް ޤަބޫލެއް ނުކުރެވޭ. އަދި މަޖިލީހުން އެ ގޮތަށް ބަލައި ވެސް ނުގަންނާނެ ކަންނޭނގެ. އަޅުގަނޑަށް ހީވަނީ ސާފު ސީދާ އިޝޫތަކަށް. ދެން އަޅުގަނޑަށް ފުދޭވަރަކަށް ފަސޭހަވެގެން ދާނެހެން ހީވަނީ މި މަސައްކަތްތައް ނިންމާލީމަ. އެހެންވީމާ، އެއްބާރުލުމާ އެކީގައި އެންމެން ވެގެން މިހިރަ މަސައްކަތްތައް ނިންމުމަށް އަޅުގަނޑު. ދެން ސައިގަޑި ވެސް ޖެހުމާ އެކީގައި ދެން އެ ވާހަކަ ވެސް މުޤައްރިރަށް ހަނދުމަފުޅުކޮށްދެން. ޝުކުރިއްޔާ. 

ރިޔާސަތުން ވާހަކަދެއްކެވުން:

އާދެ، ވަރަށް ބޮޑަށް ޝުކުރިއްޔާ ނާޒިމް. އަޅުގަނޑު ދެން ނިންމާލުމުގެ ކުރީގައި ސަމީރު ކުޑަކުޑަ ވަގުތުކޮޅަކަށް އެދިވަޑައިގެންފައި އޮތީމަ. 

ދިއްދޫ ދާއިރާގެ މެންބަރު އަޙްމަދު ސަމީރު ވާހަކަދެއްކެވުން:

އާދެ، މަސައްކަތްތައް ބެކްލޮގުގައި ހުރި ވާހަކަތަކަށް ހަމަ ރެކޯޑަށްޓަކައި އަޅުގަނޑު ވެސް ދަންނަވާލަން ބޭނުންވީ. އެއިރުގައި މަސައްކަތްތައް ކުރިއަށް ނުދިއުމުގެ ސަބަބުން އަޅުގަނޑު ވާނީ މަޖިލީހުގެ ރިޔާސަތަށް ވެސް ސިޓީއަކުން ދަންނަވާފައި. ޕެޓިޝަން ކޮމިޓީ އެއްގޮތަކަށް ވެސް ނުހިނގާ ކަމަށާއި އެ ކޮމިޓީގެ ޖަލްސާތައް ނުބޭއްވި ދާ ކަމާއި އެ ކަމާ ކަންބޮޑުވާކަމާއި އެއީ ރައްޔިތުންގެ އެހާ މުހިއްމު މަސައްކަތްތަކަކަށް ކަންބޮޑުވުންތަކެއް ހުށަހަޅާފައި ވާ ހިނދު އެ ޖަލްސާތައް ބޭއްވޭނެ އިންތިޒާމުތަކެއް ހަމަޖައްސައިދެއްވާށޭ. ދެން އޭގެ ފަހުގައި ދެން އަޅުގަނޑުމެންނަށް ކަންދިމާކުރި ގޮތުން އެއިރުގައި މުޤައްރިރަކަށް ހުންނެވި ބޭފުޅަކު ދެން އެ ބޭފުޅުންގެ ވެސް ބައެއް ދަތިތަކެއް ހުރެގެން ކަމަށް އަޅުގަނޑަށް ޤަބޫލުކުރެވެނީ އެ ވަޑައިގަތުމުގައި ދަތިތަކެއް ދިމާވީ. އެހެންނަމަވެސް، ދެން އެ ބައި އަޅުގަނޑުމެން ބާއްވާފައި މިހާރު އަޅުގަނޑުމެން އަތުގައި މިހުރި މަސައްކަތައިގެން ދެން އަވަހަށް ކުރިއަށް ވަޑައިގަތުން އެއީ އެންމެ މުހިއްމު ކަމެއް ކަމަށް ދެކިގެން ނިންމާލެއްވީމަ އަޅުގަނޑުމެންނަށް ދެން ކުރިއަށް އޮތްތާނގައި ޕެޓިޝަންގެ މަސައްކަތްތައް ތަންކޮޅެއް ލުއިކޮށް ދާނެ ކަމަށް އަޅުގަނޑަށް ފެންނަނީ. އެހެންވީމާ، އެ ވާހަކަ ދަންނަވާލަން. 

އިނގުރައިދޫ ދާއިރާގެ މެންބަރު ޙަމްދޫން ޢަބްދުﷲ ޙަމީދު ވާހަކަދެއްކެވުން:

އާދެ، ވަރަށް ބޮޑަށް މަޢާފު. އަޅުގަނޑު ހަމަ ނިންމާލުމުގެ ކުރިން ދަންނަވާލަން ބޭނުންވަނީ ހަމަ އިދާރީ މަޢުލޫމާތަކަށް. އަޅުގަނޑުމެންނަށް ވަރަށް ފަސޭހަވާނެ އިދާރީ މޭޒުން މަސައްކަތް މިގޮތަށް ރެޑީކޮށްފައި ހުރި ކަމަށް ވަންޏާ. މިއިން ކޮންމެ ޕެޓިޝަނެއްގައި މިހާތަނަށް ކުރެވުނު މަސައްކަތް ނުވަތަ އެއްކޮށްލެވުނު ކަރުދާސްތައް ކޮންމެ ޕެޓިޝަނަކަށް ވަކިން ފައިލެއް ތައްޔާރުކުރައްވާފައި އެއް ފައިލް، ހުރިހާ ބޭފުޅުންނަށް ކޮޕީ ހައްދަވާކަށެއް ނޫން. ހަމަ ކޮންމެ މަސައްކަތް ކުރި ޕެޓިޝަންގެ އެއް ފައިލް ހަމަ މި ތާނގައި ކޮމިޓީގައި އަޅުގަނޑުމެން އެކިފަހަރު މަތިން ބަލައިލަން ރިފަރެންސް އަކަށް ބާއްވާލަ ދެއްވިއްޔާ. އެއީ ފަރިތަވެލަން އެބަޖެހޭ މި ހުރިހާ އެއްޗެއްސަށް ދެއްތޯ. އެހެންވީމާ، ވާހަކައަކީ އަޅުގަނޑު މި ދެންނެވީ ހަމަ ތަކުރާރުކޮށް މި ދަންނަވަނީ ހުރިހާ ބޭފުޅުނަށް ކޮޕީ އެއް ނޫނޭ. ހަމަ މިހާރު މިސާލަކަށް، ކޮންމެ މަސައްކަތެއް ގޮސްފައި އޮތްގޮތުގެ ފައިލެއް އޯގަނައިޒް ކޮށްލެވިފައި މި މައުޟޫޢުގެ މައްޗަށް އޯގަނައިޒް ކޮށްލެވިފައި ތައްޔާރުވެލެވިފައި ހުރީމަ ފަސޭހަވާނެ. ވަރަށް ބޮޑަށް ޝުކުރިއްޔާ. 

ރިޔާސަތުން ވާހަކަދެއްކެވުން:

އަޅުގަނޑު ދެން މި ނިންމާލަނީ. މިހާރު އަޅުގަނޑުމެން މި ނިންމާލީ މިއަންނަ ބައްދަލުވުމުގައި މި ކޮމިޓީ ހިންގާނެ ގަވާއިދާ ދެން އޭގެ މަސައްކަތްތައް ނިންމާނެ ދުވަސް، ސުންގަޑި ކަނޑައެޅުން ދެއްތޯ. ދެން އޭގެއިތުރުން މި މަސައްކަތުގެ އަޕްޑޭޓުތައް. މަސައްކަތުގެ ޕްލޭން ގޮސްފައި އޮތް ހިސާބުތައް ގެނެސްދެއްވުމަށް އިދާރީ މޭޒަށް ދަންނަވާލަމުން. ދެން އިރާދަކުރެއްވިއްޔާ މީގެ ފަހުން އަޅުގަނޑުމެން ގެންދާނެ ގަޑިތަކުގައި ހަމަ ގަވާއިދުން ގެންދެވޭނެކަމުގެ އުއްމީދުގައި އަޅުގަނޑުމެން މިއަދު ނިންމާލަން. ބައްދަލުވުން އޮންނާނީ ދެން އެސް.އެމް.އެސްގެ ޒަރިއްޔާ އިން ދާނެ. ހޯމަ ދުވަހުގެ 14:45 ން 16:15 ށް. ޝުކުރިއްޔާ. މިހާ ހިސާބުން ކޮމިޓީގެ ޖަލްސާ މި ނިމުނީ.

